
УДИРТГАЛ

	 

	Хүүхдийн уншлагыг удирдан чиглүүлэх явдал тэднийг номд сонирхолтой болгох, танин мэдэхүйг хөгжүүлж дэлхий ертөнцийн сонин хачинтай танилцуулах, бие даан мэдлэг мэдээлэл олж авахад туслах ихээхэн ач холбогдолтой. Ном унших явдлыг дадал, сонирхол болгон хөгжүүлэх явдал тухайн хүүхэд хувь хүн болж төлөвшихөд нөлөөлөх томоохон хүчин зүйл болдог. Тиймээс сургуулийн насны хүүхдийг уншлагад зүгшрүүлэх, унших сонирхолтой болгох үйл ажиллагаа нь номын сан, эцэг эх, нийгмийн ажилтан багш нарын өмнө хамтран гүйцэтгэх томоохон хариуцлагатай ажил билээ. Юуны өмнө номын сангаас зохиох ажил голлох үүрэгтэй бөгөөд ном уншлагыг социологи судлалын хүрээнд онолын үүднээс судлан үр дүнг практикт хэрэгжүүлэх явдал юм. 

	Энэхүү судалгаагаар хийгдэх ажил бол монголын ерөнхий боловсролын сургуулийн нийт номын санд “хүүхдийн уншлагыг” хэрхэн удирдах ажлын арга хэлбэрийг судлах, бусад улс орнуудад энэ ажил хэрхэн явагддаг туршлагыг судалж үзэх явдал юм. Ингэснээр сургуулийн номын санд сурагчдын уншлагыг хэрхэн зүй зохистой удирдан чиглүүлэх нэгдсэн арга тогтож, цаашид улам боловсронгуй болгох үндэс суурь тавигдана. 

	Ерөнхий боловсролын сургуульд суралцагчдыг бага, дунд, ахлах ангийн уншигч хэмээн ялган үзэх ба ялангуяа бага ангийн хүүхдийг уншлагад чиглүүлэх ажил цаашдын ном унших үйл явцыг төлөвшүүлэн тогтооход суурь мэдлэг болж өгдөг. Бидний монголчууд хүүхдээ гэрийн хүмүүжлээр ардын аман зохиол, цэцэн мэргэн үгс, хошигнол, зүйрлэл зэрэг үгийн урлагаар хүмүүжүүлэхээс гадна ном унших явдлыг “оройн дээд чимэг” хэмээн үзсээр ирсэн нь “уншихаа боливол сэтгэхээ болино” гэсэн өрнө дахины зүйрлэлтэй агаар нэг билээ. 

	Монголын ард түмэн үр хүүхдээ багаас нь зүйр цэцэн үг цээжлүүлэх, оньсого таалгах, ерөөл магтаал хэлэх, үлгэр ярьж өгөх, дуу заах зэргээр аман уншлагад сургаж байлаа. Бүүвэйн дуу бол өлгийтэй хүүхдийг тайвшруулж, нойрсуулахаас гадна уншлагад дасгах хэлбэр юм. 

	Аман зохиолыг хойч үедээ өвлүүлж ирсэн өвөг дээдсийн туршлага нь аман уншлагыг удирдаж байсан арга барил гэж үзмээр байдаг. Манай орны хот, хөдөөд сургуулиуд олноор байгуулагдаж, соёлын нэг чухал салбар болсон номын сангууд үүсэж, уншигчдын дийлэнх олонх хүүхэд, залуучууд 900 000 гаруй байгаа нь тэдний уншлагыг үр бүтээлтэй чиглүүлэн удирдах шаардлага зүй ёсоор тулгарч байгаа билээ. Энэ нь хүүхдийн уншлагыг удирдах сэдвийн үндэслэл болж байгаа юм. 

	Хүүхдийн оюун санаа ёс суртахууны хүмүүжилд уншсан ном бүр эерэг нөлөө үзүүлэхгүй нь мэдээж билээ. Ялангуяа номыг арилжааны (ашиг хонжоо олох) зорилгоор зохиож, борлуулж буй өнөөгийн ороо бусгаа нийгэмд ядахдаа бага насны хүүхдийн уншлагыг чиглүүлэх шаардлага урган гарч байна. Нөгөө талаар телевизүүдийн хүүхдэд зориулсан нэвтрүүлгүүд өнөөгийн хүүхдийн оюун санааны хэрэгцээг тэр бүр хангаж чадахгүй байна. Харин сүүлийн жилд (2010 оноос) Үндэсний олон нийтийн телевизээр дэлхийн алдарт үлгэрээс хүүхдүүдэд уншиж өгч, оролцогч хүүхдүүдтэй харилцан ярилцаж байгаа нь хүүхдийн ном унших сонирхлыг өрнүүлсэн сайхан нэвтрүүлэг болж байна. 

	Тиймээс юуны өмнө бага насны хүүхдийг номтой нөхөрлүүлэх, тэдний уншлагыг удирдах, танин мэдэхүйг хөгжүүлэх, тэгснээр бие дааж хэрэгцээтэй уншлагаа сонгоход нь туслах явдал улам бүр шинээр дэвшигдэн гарч байгаа юм. Зах зээлийн харилцааны нийгэм дэх хүүхдийн уншлагын чанар, агуулгад идэвхтэй нөлөөлж, уншлагын соёл-хүмүүжил олгоход оршино. Монголд орчин үеийн хүүхдийн уншлагын асуудлыг мэргэжлийн үүднээс судлах хэрэгцээ шаардлага өдөр тутам үгүйлэгдэж байна. 

	Энэ номдоо хүүхдийн ном-уншлагын ач холбогдол, номоор хүүхдийн соёл хүмүүжлийг төлөвшүүлэхэд номын санчийн үүрэг, хийгээд хүүхдийн уншлагыг удирдах арга хэлбэрийг судалж гаргах зорилго тавьсан. Ингэснээр:

	 

	1. Хүүхдийн ном-уншлагын ач холбогдол, түүнд үзүүлэх номын санчийн үүргийг тодорхойлох

	 

	2. Хүүхдийн уншлагыг удирдах арга хэлбэрүүдийг судалж тодорхойлох

	 

	3.Бусад зарим улс орны номын сангийн хүүхдийн уншлагыг удирдах зарим арга, туршлагыг судлах зэрэг болно. 

	 

	Манай орны шилдэг сэхээтнүүд, сурган хүмүүжүүлэгчид, номын санчид хүүхдийн уншлагын үр дүнгийн талаар ихээхэн анхаарч байжээ. Их соён гэгээрүүлэгч Цэндийн Дамдинсүрэн, эрдэмтэн зохиолч П. Хорлоо, Л. Түдэв, нэрт сурган хүмүүжүүлэгч Ж. Бор, Ч. Лувсандэндэв, номын сан судлалын эрдэмтэн, багш Ж. Цэзэн, номын санч, нийтлэлч Ч. Арьяасүрэн, О. Цэндсүрэн, Д. Оюунбилэг, З. Соёлмаа нарыг юуны өмнө нэрлэж болно. Дээр дурдсан эрдэмтэн, сэхээтний бүтээлд уншлага бол шилдэг сургууль болох тухай, ном уншихын ач холбогдол, хүүхдийн насны онцлогт тохируулан номыг сурталчлах, ямар номыг ямар ангид унших, ном унших арга барил, бага насны хүүхдийн уншлагыг удирдах явдал зайлшгүй болох зэрэг олон асуудлыг хөндсөн байна. Тухайлбал: Доктор Ж. Цэзэн “Салбар ном зүй” (УБ., 2002) бүтээлдээ хүүхдийн ном хэвлэлийн онцлогийг дурдаж, хүүхдийн уншлагыг удирдахад тэдний насны байдлыг харгалзахын чухлыг тухайлан тэмдэглэсэн байна. Номын санч З. Соёлмаагийн “Хүүхдийн уншлагыг удирдах нь” (УБ., 2004) бүтээлд хүүхдийн уншлагаар аман зохиол, уран зохиолыг хэрхэн сурталчлах, уншлагыг удирдахдаа хүүхэдтэй яаж ажиллах болон уншлагын зарим онцлог, долоо, наймдугаар ангийн сурагчдад уран зохиолын хичээлээр лавлагаа өгөх зэрэг асуудлыг хөндсөн. Эдгээр бүтээлээс үзэхэд хүүхдийн уншлагыг хэрхэн удирдан чиглүүлэх тухайд хариу болгох “Ажлын арга хэлбэрийг” гаргаж өгч байгаагаараа онцлогтой бөгөөд өмнө нь ийм тусгайлсан судалгаа хийгдээгүй билээ. 

	Хүүхдийн уншлагыг гэр бүл, сургууль, номын санд төдийгүй, цэцэрлэгт ч удирдах нь чухал. Сургуулийн өмнөх насны хүүхдийн байгууллагад ном хэвлэл бол хүмүүжүүлэгч багшийн ажилд тодорхой байр эзэлсэн байх ёстой гэдэг. 

	Энэхүү бүтээлд хүүхдийн уншлагыг удирдах асуудлыг сэдвийнх нь хувьд мэдээллийн эрин үеийг өнөөгийн хүүхэд багачуудтай холбон нэлээд тодорхой авч үзсэн явдал юм. Нөгөө талаар хүүхдийн уншлагыг удирдахад радио телевиз, олон нийтийн мэдээллийн нэвтрүүлэг, манай оронд шинээр нэвтэрч байгаа ангийн номын сан болон хүүхдийн номын каталогийг ашиглах, интернэт, нэвтэрхий толь бичиг зэргийг сургалтын арга барилд яаж хэрэглэх талаар судалж, уншлагыг удирдах арга хэлбэрийг тодорхойлсноороо шинэлэг бөгөөд ач холбогдолтой. 

	Энэхүү толилуулан буй бүтээлд хүүхдийн уншлагыг удирдах асуудлыг орчин үеийн байр сууринаас аль болохоор нарийвчлан авч үзэхийг зорив. 

	Урьд өмнө хүүхдийн уншлагыг монголын номын сангуудад хэрхэн удирдаж байсныг харгалзан үзэхийн хамт өнөө үед ямар байх ёстойг голчлон анхаарлаа. Үүнд: Мэдээллийн зууны уншигч хүүхэд багачууд 20-р зууны үе тэнгийнхнээсээ оюун санааны өсөлтөөр их өөр болсон байна. 

	Тэгэхдээ тэдний насны онцлогийг уншлагад харгалзан үзэх нь хэзээ ч байх зүйл юм. Харин хүүхдийн нас насанд тохирох ном зохиол нэгэн үед ховор байсан. 

	Уран зохиолд комикс зохиол шинэ үзэгдэл болж байна. XX зуунд хаалттай байсан сэдэв хүүхэд багачуудад нээлттэй боллоо. Тухайлбал: Чингис хаан байна. Өнөөдөр сургуулийн өмнөх насныхны Чингис хаанаас, насанд хүрэгчдийн Чингис хаан ном зохиолд дүрслэгдэж уншигчдын хүртээл болоод байна. 

	Уншлагыг удирдахад номын сан судлалд нэгэнт тогтсон чанга уншлага ба харилцан яриа, ярилцлага, номын үзэсгэлэн, зурагт хуудас, утга зохиолын өглөөлөг, өдөрлөг, үдэшлэг, утга зохиолын тоглоомууд, зохиогчид, эрдэмтэд, бусад нэрт хүмүүстэй уулзалт зохион байгуулах, дунд, ахлах насны сурагчдад бол номыг шүүмжлэн хэлэлцэх, уншигчдын бага хурал зэрэг олон нийтийн ажлыг шинэ агуулга, шинэ арга хэлбэрээр зохион явуулах нь чухал байна. 

	Түүнээс гадна дэлхийн банк, Хөдөөгийн боловсролыг дэмжих READ төслөөр хөдөө сум багийн сургуулиудад байгуулагдсан ангийн номын сан бол хүүхдийн уншлагыг багш нараас удирдах шинэ үзэгдэл, шинэ боломж мөн юм. 

	Түүнчлэн БСШУЯ, Дэлхийн банк, хөдөөгийн боловсролыг дэмжиж REАD төслөөс гаргасан шилдэг 245 ном багтаасан тус бүрдээ тайлбар бүхий “Хүүхдийн номын каталог” (2009 он) хэвлэгдэж манай орны сургуулиудад тараагдсан явдал хүүхдийн уншлагыг удирдахад туслах зурагт каталогийн нэгэн шинэ хэлбэр болж чадсан. 

	Өнөө үед хүүхдийн уншлагыг амжилттай удирдахын тулд номын санчид багш нар компьютерын сүлжээ, интернэт, программ гэх мэт мэдээлэл түгээх технологийн суурь ухагдахууны талаар тодорхой ойлголттой байх ёстой. 

	Өнөөдрийн хүүхэд багачуудын уншлагад тодорхой нөлөө үзүүлж байхын тулд номын санчид мэдлэг, чадвараа өдөр тутам дээшлүүлж байх шаардлага тулгарч байгаа юм. 

	
Нэгдүгээр бүлэг. 
ХҮҮХДИЙН УНШЛАГЫН ОНЦЛОГ, АЧ ХОЛБОГДОЛ

	 

	1. 1. ХҮҮХДИЙН НАСНЫ ОНЦЛОГ БА УНШИГЧИЙН СЭТГЭЛЗҮЙ

	 

	Хүүхдийн сэтгэл зүйн судалгааны үндсэн зорилго нь тэдний сэтгэцийн амьдралын хууль, зүй тогтол, сурлага, хөдөлмөр, бүтээлч үйл ажиллагааны янз бүрийн хэлбэрүүд, нийгмийн харилцааны тогтолцоо, бие хүн болж төлөвших үйл явцыг шинжлэх ухааны үндэстэйгээр үнэн зөв удирдан зохион байгуулах ажлын сэтгэл зүйн үндсийг судлахад оршино. 

	Хүүхдийг амжилттай зөв сурган хүмүүжүүлэхийн тулд тэднийг бүх талаас нь сайн мэдэж байх хэрэгтэй гэж Оросын нэрт сурган хүмүүжүүлэгч К. Д. Ушинский бичсэн байдаг. Ийм учраас сэтгэл судлалын нэг үндсэн зорилт нь хүний сургалт, хүмүүжлийн ажлын сэтгэл зүйн үндсийг судлах явдал юм. 

	Хүүхдийн сэтгэц, ухамсрын зүй тогтол, тэдний сэрэл, хүртэхүй, тогтоох ой санамж, анхаарал, хэлэхүй сэтгэхүй болон зан төлөв, сэтгэлийн хөдөлгөөн зэрэг сэтгэцийн үзэгдлийг судалж тодорхойлдог сэтгэл зүй, сурган хүмүүжүүлэх ухааны хам шинж дээр ном-уншлагын үйл явцын онцлогийг харгалзан “Хүүхдийн ном уншлагын” асуудлыг нийгэм судлалын ач холбогдол талаас нь авч үзэх явдал чухал болсоор байна. 

	Тэгэхээр хүүхдийн сэтгэцийн үзэгдлүүд гэдэг нь тэдний өсөж төрсөн гэр бүлийн харилцаа хийгээд сургууль, нийгмийн орчинд хуримтлагдан буй болсон үзэгдэл юмс тэдний тархинд тусгагдсан байдлаар илрэх дүр гэж ойлгож болно. Ийм учраас хүүхдийн ухаан орсон үеэс эхлэн сургуульд боловсрол олгох үе шатуудад хамгийн их тод томруун дүр дүрслэл буй болон үлддэг тул бидний сэдвийн гол агуулгыг илэрхийлэх “номоор ухааныг тэлж” ертөнцийг зүй зохистой ойлгуулах, тэдний уншлагыг зөв удирдах явдал хүүхэд насны зөв төлөвшлийн үндэс билээ. Бид хүүхдийн уншлагын сэтгэлзүйг тодорхойлохдоо юуны өмнө сэтгэл судлалын ухааны хэд хэдэн зарчмыг баримтлах шаардлагатай:

	1. Хүүхдийн сэтгэцийн үзэгдлийг амьдралын бодит байдалд тулгуурлан зөв судлах

	2. Хүүхдийн сэтгэцийн үзэгдлийг хөгжил хөдөлгөөн зөрчилд нь авч үзэх

	3. Хүүхдийн сэтгэцийн үзэгдлийг гүйцэтгэж буй үйл ажиллагаа, түүний үр дүнтэй холбож үзэх зэрэг болно. 

	1-р зарчимд хүүхдийн зан төрх биеэ авч яваа байдал, оюун санааны хөгжлийн түвшин, ямар ахуй орчинд хүн болон төлөвшиж буй зэргийг голлон судална. 

	2-р зарчимд насны үе шат, амьдралын хувьсалт өөрчлөлтүүдтэй нь нягт холбоотой онцлог үеүдийг судална. Хүүхдийн сэтгэл санаа, үзэл, итгэл, ухамсар өдрөөс өдөрт өөрчлөгдөж ирснийг энд авч үзэх хэрэгтэй. 

	Харин 3-р зарчимд бага насны хүүхдийн тоглоом наадам хийгээд үйлдэж буй үйл ажиллагааны хэлбэрүүдийг ажиглах хэрэгтэй, тэр нь хүүхдийн сэтгэцийн үйлийг хөгжүүлэх гол хүчин зүйл болдог. 

	Хүүхдийн уншлагын сэтгэлзүйг судлахдаа дараах аргуудыг хэрэглэнэ. Үүнд:

	 

	1. Ажиглах арга

	Хүүхдийн үйл ажиллагааны олон талт илрэл, түүний үүсэж явагдах нөхцөл, зүй тогтлыг тодорхой зорилго чиглэлтэйгээр төлөвлөн тэднийг жирийн байгаа нөхцөлд нь судлах аргыг харж ажиглах арга гэдэг. Жишээ нь: номын санчаас сурагчдын номтой харьцах, унших хүсэл, сонирхол, эрмэлзэл, хандлага зэргийг хөндлөнгөөс ажиглах гэж 2 хувааж үзнэ. Нийтэд нь ажиглах аргад судалгаанд хамруулж буй зүйлийг бүхэлд нь ажиглаж ерөнхий зүй тогтлыг илрүүлэхэд оршдог бол сонгон ажиглах аргад, тухайлбал, тухайн хүүхдийн зөвхөн ном унших чадварыг судлах зорилго тавьсан өөрөөр хэлбэл тодорхой нэг сэдэвтэй холбоотой ажиглалт юм. 

	 

	2. Ярилцах арга

	Тусгай бэлтгэгдсэн асуултад хариу авах буюу аман ярилцлагаар хүүхдийн сэтгэл зүйн зарим үйл ажиллагааг судлан илрүүлэхийн тулд ярианы хурд, хэлбэр, маяг нь тайван бөгөөд хүүхдийг сандралд оруулахгүй, албадаж шахахгүй байхыг эрхэмлэх нь зүйтэй. 

	 

	3. Туршилтын арга

	Хүүхдийн нас насны онцлогт тохирсон зориудын зохиомол нөхцөл бололцоо бүрдүүлж, дэс дараалалтайгаар сэтгэл зүйн үйл ажиллагааг нарийвчлан гаргах аргыг туршилтын арга гэнэ. Туршилтын арга нь лабораторийн ба жирийн туршилтын гэж байна. Лабораторийн гэдэг нь техникийн нарийвчлалын тусламжтайгаар хийгддэг бөгөөд хими физикийн лабораторийн аргаас ялгаатай, тухайлбал, ялангуяа том хүн ийм туршилтад орохдоо өөрөө мэдэж ханддаг учир түүний хүссэнээс өөр хариу ч гарах боломжтой, төвөгтэй байдаг, харин жирийн туршилтын арга нь тухайлбал, сургуулийн анги танхимд урьдчилан бэлтгэсний дагуу энгийн туршилт хийдэг учир туршилтад хамрагдагчид тэр талаар мэдлэггүйгээрээ лабораторийн аргаас ялгаатай. 

	 

	4. Хүүхдийн үйл ажиллагааны үр дүнд шинжилгээ хийх арга 

	Хүүхэд дээр шууд биш, харин тэдний хийсэн зүйлд дүн шинжилгээ хийхийг үр дүнг судлах арга гэнэ. Хүүхдийн зан төрх, үзэл санаа, оюун ухааны болон ёс суртахууны шинж төлөвийг тогтоон тодорхойлохын тулд тэдний бичсэн бичиг, зурсан зураг, эвлүүлж бүтээсэн тоглоом, хичээлийн тэмдэглэл, загварыг сайтар судлахдаа дээрх аргыг хэрэглэнэ. 

	 

	5. Бичгээр асуулга явуулах арга

	Асуулт өгч хариу авах арга бөгөөд анкетын аргад тусгагдаагүй зүйлийг нарийвчлан асуусан, оролцогч хүн чөлөөтэй, үнэн зөв хариулт өгөх боломжоор хангагдсан байдаг. 

	 

	6.Тестийн арга

	Орчин үед хэрэглэгддэг гол арга бөгөөд энэ нь сорилт, шалгалт гэсэн утгатай, уншигч хүүхдүүдийн сэтгэцийн үйл ажиллагааг оношилж хөгжлийн зүй тогтлыг илрүүлэхэд чиглэсэн тусгай бэлтгэгдсэн ажлыг судалгаанд оролцуулахаар сонгож авсан хүүхдээр хийлгэхийг хэлнэ. 

	 

	Энэ мэт олон аргаар уншигч багачуудын нас насанд тохирсон сэтгэлзүйн судалгааг илрүүлэн судалсны үндсэн дээр ном уншлагыг зүй зохистой удирдах үйл ажиллагааг үр дүнтэй, эрчимтэй явуулах боломжтой. 

	Хүүхдийн таних мэдэх үйл явцыг сэрэл, хүртэхүй, анхаарал, ой тогтоолт, зохион бодох гэсэн сэтгэлзүйн ерөнхий шинжид хуваан үзэж болно. Энэ нь ном уншлагын төлөв байдлыг тогтооход онолын чиг баримжаа болдог. Хүүхдийн танин мэдэх үйл явц нь сэрлээс эхэлдэг. Өөрөөр хэлбэл, хүүхдийн уураг тархинд үйлдэл, тусгал үзүүлсэн гадаад орчны дүр дүрслэл, юмс үзэгдлүүдийг тус тусад нь салангид илэрхийлэх тусгалыг сэрэл гэнэ. Сэрэл нь эрүүл саруул оюун ухаант хүний гадаад орчноо хүлээн авах, ойлгох мэдрэмж билээ. Жишээ нь: Хүүхдийн харааны сэрэл ном уншихад онцгой үүрэгтэй бөгөөд 3 наснаас юмсын дүрс, өнгийг ялгаж эхэлдэг бол 6-7 насанд дуу авиа, сонорын сэрэл хөгждөг тул сургуулийн бага ангийн хүүхдийн хичээл сургалтын явцаар чиглүүлэх шаардлагатай. Тодорхой зүйл дээр буюу үйл ажиллагаа дээр хүүхдийн ухамсар чиглэн төвлөрөх үйл явцыг анхаарал гэдэг. Өөрөөр хэлбэл, олон зүйлийн дотроос аль нэгэн зүйлийг сонгон анхаарлаа төвлөрүүлэх ажил гэсэн үг. 

	Эрдэмтдийн судалгаагаар 1-2-р ангийн хүүхдийн анхаарал 10- 15 минут нэг зүйл дээр төвлөрч чаддаг байна. Тиймээс уншлагыг яг энэ хугацаанд идэвхтэй анхаарлын төв болгож удирдах шаардлагатай. 

	Дунд ангийн 11-16 насныхан нэг зүйл дээр 40-45 минут төвлөрч чаддаг учир тэдний уншлага нэлээд нарийвчлагдсан, сэдэвчилсэн чиглэлтэй байна. 

	Харин 15-18 насныханд анхаарлын шинж эрчимтэй хөгжиж, бие даан номын тухай тэмдэглэл хөтлөх, уншсан зүйлдээ дүгнэлт хийх дүрслэн бодох чадвартай болсон байдаг. 

	 


1. 2. МОНГОЛ ХҮҮХДИЙН УНШЛАГАД СУРАЛЦАХ УЛАМЖЛАЛ ХӨГЖИЛ

	 

	Орчин үеийн хүүхэд, өсвөр насныхны сэтгэлгээ өнгөрсөн зууны 70, 80-аад оныхноос төдийгүй, арваадхан жилийн өмнөхөөс ч өөр болж байна. Мэдээллийн зогсолтгүй урсгал, танин мэдэхүйн өргөн боломж, чөлөөт сэтгэлгээ, орчин үеийн техник хэрэгслийн хөгжил хувьсал хүүхдийн сэтгэлгээнд нэг хүчин зүйл болж байна. 

	Сургуулийн өмнөх насныхан буюу цэцэрлэгийн хүүхдүүд 6 хүртэлх насныхан юм. Энэ насныхны хооронд сэтгэл зүй, оюун санааны маш их зөрүү байдгийг сэтгэл зүйчид тогтоожээ. Тухайлбал: 2-3 насныхны хооронд, 3-4 насныхны, 4-5 насныхны, 5-6 насныхны гэх мэт. Одоо манайд 6 настай хүүхэд сурагч болсон. 

	Сургуулийн өмнөх насныхан бол номын зургуудыг сонирхогчид, үзэгчид богино үлгэр сонсогчид юм. 

	Сургуулийн нэгдүгээр ангийнхан бол 6, 7 насныхан юм. Тэд цагаан толгой буюу үсэглэлээ үзэж дууссаны дараа уншиж эхэлдэг. Тэдэнд унших үйл явц үнэндээ хүндэвтэр, харин багшийн юм уу номын санчийн үлгэр, өгүүллэг уншихыг сонсох дуртай байдаг байна. Харин хоёрдугаар ангийнхан (7-8 настнууд) өөрсдөө жижиг үлгэр, зохиолын хэсэг, ялангуяа амьтдын тухай унших сонирхолтой. 

	Гуравдугаар ангийнхан (8-9 настнууд) унших арга дадал овоо эзэмшсэн байдаг. Уншигчийн сонирхлоороо ч ялгаатай. Тэд зохиолын баатруудыг анхаарч эхэлдэг байна. 

	Дөрөвдүгээр ангийнхан буюу 9-10 настнууд нэлээд өргөн сонирхолтой болдог. Үлгэрийн баатруудын сайн мууг буруу зөвийг ялгадаг болдог байна. 

	Харин 5-6 дугаар ангийнхан буюу 11-13 насныхан нэлээд төвөгтэй уншигчид байдаг гэж багш, номын санчид үздэг. Өнөө үед тэдний үеийн охид ном их уншдаг, хөвгүүд нь компьютер тоглоом голдуу сонирхдог болжээ. 

	7-8 дугаар ангийнхан буюу 13-15 насны уншигчдыг сонирхдог сэдвээр нь тодорхой бүлэг болгон авч үзэж болох юм. Тэдний сонирхол тогтвортой болсон байдаг. Тэдний зарим нь зэрлэг амьтад, шувуудын тухай сонирхдог байхад, нөгөө хэсэг нь Чингис хаан буюу түүхэн баатруудын тухай, зарим нь адал явдлын зохиол унших жишээтэй. Тэд ном зүйн бүртгэл, каталог ашиглах дадлагатай болсон байдаг. 

	5-8 дугаар ангийнхан монголын хүүхдийн зохиолчдын зохиол бүтээлээс Л. Түдэвийн “Хорвоотой танилцсан түүх”, Д. Гармаагийн “Хөгжөөнтэй туужууд”, “Хөөрхий дээ Болдоо минь", Д. Содномдоржийн “Навсайдамба ба түүний нөхөд”, “Норовын намтар”, Ч. Арьяасүрэнгийн “Сүүлэнхүүд тохиолдсон адал явдал”, “Өөдөсхөнхүү түүний нөхдийн адал явдлаас”, харин орчуулгын зохиол болох Ф. Раблегийн “Гаргантью Пантагрюэль”, Э. Распэгийн “Мянгуужингийн адал явдал”, Д. Дефогийн “Робинзон Крузо”, Ж. Свифтийн “Гулливерийн аялсан түүх", Жанни Родарийн “Чиполлинод тохиолдсон явдал”, “Тэнгэрийн бялуу”, К. Чуковскийн “Доктор Ай ёо", А. Линдгрений “Дээвэр дээр суудаг Карлсон жаал хүү хоёр”, А. Толстойн “Буратиногийн адал явдал" зэргийг сонирхон аль хэдийн уншдаг болсон байдаг юм. 

	Монголчууд багаас нь үр хүүхдэдээ зүйр цэцэн үг цээжлүүлэх, оньсого таалгах, үлгэр хэлж сургах зэргээр хүүхдийн аман уншлагыг удирдаж ирсэн юм. Түүнээс гадна хүүхэд багачуудад өвөг дээдэс удам судрыг нь мэдүүлэх явдал нэн эртнээс уламжлалтай тухай ч тэмдэглэгдсэн байна1. 

	Хүүхэд багачуудын аман уншлагыг удирдаж байсан бусад жишээ гэвэл: Хэл зүгшрүүлэх үг, жороо үг “Хүрэл илүүр, болор соруул”, амьсгал уртасгах үг “гучин хоёр цагаан лонх" нэг амьсгаагаар тоолох нь чухал үүрэгтэйг тэмдэглэх нь зүйтэй. Энэ нь бүүвэйн дуунд ч тусгалаа олсон байдаг. 

	 

	Хараадай хааны ач лаа

	Бүүвэй, бүүвэй, бүүвэй

	Хариутган тайжийн дүү лээ

	Бүүвэй, бүүвэй, бүүвэй

	Зээрэлдээ мэргэний зээ лээ

	Бүүвэй, бүүвэй, бүүвэй

	Зээрэн Сугсууны дүү лээ

	Бүүвэй, бүүвэй, бүүвэй

	Буурал мэргэний үр лээ

	Бүүвэй, бүүвэй, бүүвэй

	Будаг шагайн хүү лээ

	Бүүвэй, бүүвэй, бүүвэй

	 

	гэх зэргээр өвөг дээдэс удам судрыг тоочин нэрлэдэг юм. 

	Зугаа үг: 

	 

	Элээ элээ эргэнэ

	Ишиг хурга үргэнэ

	Хэрээ хэрээ эргэнэ

	Хэл ам татна 

	 

	гэх буюу

	 

	Дуу дуу тал дээр

	Тарган хонь бэлчээр дээр

	Халгай халгай хажуу дээр

	Хамаг мал бэлчээр дээр

	Лууль лууль нутаг дээр

	Нугас галуу усан дээр

	Ууль ууль ууланд

	Улаан торго дэлгүүрт

	 

	гэх мэтээр үзэгдэл юмсыг түргэн хэлүүлж сургадаг байсан. 

	Дайралцаан гэдэг нь шүлэглэсэн аман уншлагын тун өвөрмөц хэлбэр мөн. 

	Судлаачид дайралцааг шүлэг хэлүүлж сургах, ардын аман зохиолын сургууль, түргэн сэтгэх дадлагыг бий болгодог гэж үзсэн байдаг юм. 

	Ардын аман зохиолд хүүхдийн тоглоом, наадам нь аман уншлага тэдэнд хэр зэрэг нөлөөлснийг харуулдаг юм. Монгол хүүхдийн тоглоом тун олон төрөл байдаг. Багачуудын чоно тарвагацах, сүмбэр уул босгох, хомхой хуруу барих, дунд хуруу олох зэрэг нь цөм манай өвөг дээдэс уншлагыг чадамгай удирдаж байсны өв уламжлал болно. Зүйр цэцэн үг, ертөнцийн гурвыг аав ээж, ах эгч, ахмад хүмүүс хүүхдэд ой тойнд ортол нь хэлж өгдөг байжээ. Оньсого тааврыг юуны өмнө хүүхдээр өөрөөр нь таалгахыг хичээдэг байв. Хаад ноёд үр хүүхдээ бичиг үсэгт сургаж, уншиж, бичихэд дадлагажуулах, сүм хийдэд бяцхан хуврагуудыг түвд ном унших бичихэд сургаж, тэдний уншлагыг хэрхэн удирдаж байсныг тусгайлан судалсан бүтээл манайд туйлын ховор ч дашрамд тэмдэглэсэн зүйл бий2.

	Богд хаант монгол улсын (1911-1920) сургуулиуд, ардын засгийн анхны жилүүдийн сургуулиудад “Анхан сурах хөвгүүд, охидын удирдан сурах бичиг”, “Цаасан шувууны үлгэр”, “Худгийн сохор мэлхий”, “Хав, муур, хулгана гурвын үлгэр”, “Манай монголын таван хошуу мал”, “Миний шинэ дээл”, “Хар үхэрт хүүгийн тууж” зэрэг ном уншуулж байжээ. 1947 онд Улсын нийтийн номын санд хүүхдийн уншлагын танхим байгуулагдсан нь хүүхдийн уншлагыг мэргэжлийн талаас ямар нэг хэмжээгээр удирдах эхлэл тавигдсан байна. 

	Түүнчлэн аймаг хотын номын сангуудын уншлагын танхимуудад хүүхэд багачууд олноор унших болсон байна. 

	XX зууны дөчөөд оны сүүлч, тавиад оны эхээр монголын хүн амын дийлэнх олонхыг хүүхэд залуучууд эзлэх болсон байна. Иймээс хүүхэд, залуучуудын бие даасан номын сан зайлшгүй хэрэгтэй байгаа нь харагдаж байна. 

	Ерөнхий боловсролын сургуулиудын сурагчдын ном унших сонирхол их болжээ. Түүнээс гадна өөрийн орны зохиолчдын болон гадаадын олон орны бүтээлчдийн ном зохиолыг орчуулан нийтэлсэн байна. Энэ бүхнээс үзэхэд хүүхэд багачуудын уншлагыг чиглүүлэх шаардлага тулгарсан байна. Тэд ерөнхий боловсролын сургуулийн жилүүдэд унших дадлага эзэмшсэн байдаг. 

	ХIХ-XX зууны үед манай улсын номын санчид ОХУ-ын (хуучнаар ЗХУ-ын) номын санчдын туршлагаар хүүхдийг багаас нь эх оронч хүмүүнлэг үзлээр хүмүүжүүлэхэд чиглэсэн ном уншуулахыг зорьж, тэр талаар олон арван хүүхдийн зохиол бүтээлийг туурвисан буй. 3

	Бага дунд насныханд ардын аман зохиол уншуулахыг, өөрөөр хэлбэл сурах бичигт хэсэглэж орсныг номын санд гүйцээж уншуулахад зориулагдсан ном зохиол ч хэвлэгдэн гарч ашиглагдсаар ирсэн билээ. 4

	 


1.3 НОМ УНШЛАГЫН АРГААР ХҮҮХДИЙГ ТӨЛӨВШҮҮЛЭХ АСУУДАЛ

	 

	Уншигчид ном хэвлэлтэй ухамсартайгаар зүй зохистой харилцахыг уншлагын соёл гэнэ. Түүнчлэн бие хүнд ном-уншлага зохих нөлөө үзүүлснийг, түүний дотроос зорилгот уншлагын эерэг нөлөөг энд хамруулан ойлгоно. 

	Тухайлбал: Түүх өгүүллэг нь хүүхдийн хүмүүжилд ямар ач холбогдолтой вэ?

	Мэдээжийн хэрэг олон түүх, өгүүллэгүүд нь олон үеийн турш хүмүүст онгод, урам өгөх эх үүсвэр болж ирсэн билээ. Зарим түүх нь бидэнд оюун санааны зарчим, зан чанарыг харуулж, тэдгээрийг амьдралдаа хэрхэн хэрэгжүүлэхийг үзүүлдэг. Хамгийн сайн түүх нь сайн үйлсийнхээ төлөө шагнал хүртэж байгаа болон муу үйлсийнхээ үр дагаврыг амсаж байгааг харуулсан түүх юм. Бид хэтэрхий уран зөгнөлт юм уу эсвэл өнөөгийн нийгэмд маш түгээмэл муу сөрөг байдлыг товойлгосон түүхийг ашиглахаас зайлсхийх хэрэгтэй юм. Тиймээс түүх өгүүллэг ашиглахын учир нь хүүхдэд ёс суртахууны ойлголтыг ухаарч, ёс суртахууны зарим зан чанаруудыг тэдэнд харуулах зорилготой юм. Түүх өгүүллэг нь хүүхдүүд цаашдынхаа амьдралд тусган авах сайн сайхан зан чанаруудыг илэрхийлж, хэрхэн төлөвшүүлэх талаар ямар нэгэн жишээ өгөх ёстой. Жишээ нь: Дараах түүхийг уншиж, дараа нь асуултын дагуу хоорондоо ярилцана уу. 

	 

	“Афган хүн”

	 

	Энэ түүх нь Абдул-Баха хэмээх номд гэгээрсэн нэгэн хүн өөрт нь хамгийн муу хандсан хүнд ч сайхан сэтгэл гаргадаг байсан тухай өгүүлдэг бөгөөд түүнд дургүй байсан хүн эцэст нь хэрхэн өөрчлөгдөж байгааг харуулдаг юм. 

	Акка гэдэг хотод амьдарч байх үед нь Афганистанаас ирсэн нэг хүн Абдул-Бахад тун дургүй байжээ. Тэр хүн Абдул Бахагийн найзуудыг нь ч ихэд муу хүмүүс гэж боддог байжээ. Үзэн ядах сэтгэл нь тэсэхүйеэ их байсан тул гудамжинд Абдул-Бахатай тааралдах болгондоо түүн рүү харахгүйн тулд цуваараа нүүрээ тагладаг байв. Тэр афган хүн их ядуу хүн байсан бөгөөд орон гэргүй тул сүмд амьдардаг байжээ. Байнга л хоол унд, хувцас хунар муутай явдаг байснаас гадна түүнийг харж ханддаг хүн ер байсангүй. Абдул-Баха түүнд тусалдаг байсан боловч афган хүн тусыг нь хүлээж авчхаад хэзээ ч баярлалаа гэж байсангүй. Ийнхүү хорин дөрвөн жил үргэлжилжээ. Нэг удаа тэр афган хүн өвдөж, хэвтэрт орсон байлаа. Абдул-Баха түүнийг олж харалгүй нэлээд удсанаа анзаарч, түүнийг өвчтэй байгаа гэдгийг нь олж мэдэв. Тиймээс тэр даруй түүнийг эргэж очихоор явав. Хөөрхий тэр хүн маш бохир заваан шавар байшинд амьдарч байсан бөгөөд хүндээр өвчилсөн байлаа. Тэрээр Абдул-Бахаг харангуутаа нүүрээ таглалаа. Абдул-Баха бас эмч дагуулж ирсэн бөгөөд хоол унд, эм танг нь өөрөө бэлдэж өгөв. Чулуун сэтгэлтэй афган хүн эмчид судсаа бариулахдаа гараа сунгасан мөртөө нөгөө гараараа Абдул- Бахаг харахгүйн тулд нүүрээ таглаж байлаа. Гэсэн ч Абдул-Баха түүнд элэгсэг хандсан хэвээр л байв. Ингээд яваандаа афган хүн эдгэрчээ. Абдул-Баха түүнд усанд ороход нь тусалж саван явуулж, мөн хувцас хунар өгчээ. Эцэст нь тэр хүний сэтгэл уярч, зүрхэнд нь сарнай цэцэг ургаж эхлэх шиг болов. Нэг өдөр тэрээр Абдул-Бахагийн гэрт очиж, түүний хөлд сөгдөж, хүүхэд шиг уйлан: “Эрхэм хүн минь, хорин дөрвөн жилийн турш би танд муу санаж явлаа. Харин та хорин дөрвөн жилийн турш надад сайн санаж, тусалж ирсэн билээ. Одоо би алдаж байснаа ойлголоо. Та бол миний нөмөр нөөлөг байж. Та бол миний тэнгэрлэг Эцэг байж. Намайг өршөөгөөч, намайг өршөөгөөч!” гэж хэлжээ. Афган хүн өөрийн буруугаа гэмшиж, уйлж байлаа. Абдул-Баха түүний гарыг атгаж, дээш нь өргөж босгоод хайр халамжаараа тэр хүний уйтгар гунигийг арилгаж, сэтгэлийг нь сэргээжээ. 

	 

	Асуулт:

	1. Энэ түүх хүүхдэд хэрхэн нөлөөлөх вэ?

	2. Энэ түүхээс ямар сургамж авах вэ?

	3. Энэ түүхээр ямар, ямар үнэт чанарыг харуулсан байна вэ?

	4. Энэ түүхийн гол баатар нь ямар, ямар зан чанартай байна вэ?

	 

	г. м. асуулт хариулт зохиож, хүүхдүүдтэй харилцан ярилцаж, аливаа түүх, өгүүллийн сайн муу талын баатар, үнэт шинж чанарын талаар өөрсдийн үзэл бодлыг нь яриулж тодорхойлж сургахад оршино. 

	Ангийн номын сан, орон нутгийн сургууль бүрд байгуулагдсан өнөө үед бага ангийн багш нар хүүхдэд ном унших сонирхол төрүүлэхээс гадна номыг хайр гамтай хэрэглэх, номын сан хөмрөгийг санаачилгаараа баяжуулах хүсэл эрмэлзэлтэй болгох чиглэлээр ажиллах ёстой юм. Энэ чиглэлээр сургуулийн номын санч, сумын номын санчид хүүхдүүдэд туслах хэрэгтэй юм. Ер нь гурав, дөрөв, тавдугаар ангийн сурагчид юу уншсанаа ярьж чаддаг болж тодорхой хэмжээний уншлагын соёлд суралцсан байдаг. Тэд номын дотоод лавлах, зүйл гарчиг, өмнөх үг, төгсгөлийн ном зүй зэрэгтэй танилцах чадвар суусан байна. Иймээс ерөнхий боловсролын сургуулийн номын санч нь дээрх насны хүүхдэд санамж өгөх чиглэлээр үзэсгэлэн, сэдэвчилсэн бүртгэл, каталог, зурагт хуудас зэргийг танилцуулж уншигч хүүхдүүдэд уншлагын соёлын талаар дараах сэдвээр ярилцаж болно. Үүнд: Ном уншихад анхаарах зүйл, номтой гамтай харилцах, уншлагын эрүүл ахуй, хүүхдийн номын ордны тухай, хүүхдийн номын ордонд яаж ном унших вэ, номыг хэрхэн сонгох вэ, тэмдэглэл яаж хөтлөх вэ, номыг хэрхэн унших вэ зэрэг сэдвийн талаар номын сангийн зүгээс хүүхдэд цуврал лекц бэлтгэн сурталчлах нь чухал юм. 

	Хүүхдийн зохиолчид болон номын сангийн мэргэжилтэн, судлаач нар уншлагын соёл болон хүүхдийг номд дуртай болгох аргуудын талаар өгүүлэл, нийтлэл хэвлүүлсээр байгаа нь бидний судалгааны сэдэвт холбогдох тул энд санамж өгөх үүднээс тэмдэглэн оруулах нь зүйтэй гэж үзлээ. 

	Монголын Үндэсний Номын Сангаас эрхлэн гаргадаг “Номын санч” сэтгүүл болон тогтмол хэвлэлд хүүхдийн ном уншлагыг удирдах чиглэлээр нийлээд олон материал хэвлүүлж, уншигчдын хүртээл болгосон. Үүнд:

	Ч. Арьяасүрэн. Чиний дотнын нөхөр. - Пионерын үнэн., 1962, №3;

	Ч. Арьяасүрэн. Номын санд уншицгаая. - Пионерын үнэн., 1962, №3; 

	Ч. Арьяасүрэн. Унших номоо яаж сонгох вэ?. -Пионерын үнэн.,1962- №44; 

	Ч. Арьяасүрэн. Өмнөх үг, эцсийн үгийг унших хэрэгтэй юу?. Пионерын үнэн.,1962, №5; 

	Ч. Арьяасүрэн. Номыг яаж унших вэ?. Пионерын үнэн., 1962, №6; 

	Ч. Арьяасүрэн. Уншлагын эрүүл ахуй. Пионерын үнэн., 1962, №8; 

	Ч. Арьяасүрэн. Ном уншсаны дараа. Пионерын үнэн., 1962, №9;

	Ч. Арьяасүрэн. Номын сангийн каталогийг яаж ашиглах вэ? Пионерын үнэн.,1962, №9; 

	Ч. Арьяасүрэн. Номоо хайрлая. Пионерын үнэн., 1962, №10; - 

	Л. Батболор. Интернэт дэх хүүхдийн номын сангаар аялцгаая. -Номын санч.,2008, №2. -Х 54; - 

	Л. Батболор. IFLA Хүүхдийн номын санд зориулсан гарын авлага. Номын санч., 2006, №1. -Х 33-34; 

	Л. Батболор. Европын хүүхдийн электрон номын сангийн хөтөлбөр. - Номын санч., 2005, №2,- Х 50-51; 

	Л. Батболор. “Хүүхэд хүмүүжүүлэх эерэг аргууд" зурагт зөвлөмж. - Номын санч., 2009, №2. -Х61;

	 Г. Буянцэцэг. “Германы номын сан-германы номтой танилцах” үзүүлэн таниулах арга хэмжээ. -Номын санч., 2009, №2.-Х56;

	 Д. Оюунбилэг. Нобелийн шагналын тухай. -Номын санч., 2005, №2. -Х47-48; 

	Д. Оюунбилэг. Хүүхдийн номын сан - шинэ техник технологи. -Номын санч., 2007, №1. -Х32; 

	Д. Оюунбилэг. Хүүхдийн номын сангийн фонд бүрдүүлэлт, хадгалалт хамгаалалт.-Номын санч., 2008, №2. -Х51;

	 С. Тунгалаг. Ном унших зорилго. -Номын санч., 2005, №2.-Х51; Үрг. Номын санч., 2006, №1. -Х35; 

	С. Тунгалаг. Сингапур улсад зохиогдсон “Хүүхдийн номын сангийн менежмент” сэдэвт 4 долоо хоногийн сургалт. -Номын санч.,2009, №2. -Х63;

	С. Тунгалаг. Хүүхдийг номд дуртай болгох зарим арга. -Номын санч.,2008, №2. -Х58; 

	Б. Цогжаргал. Хүүхдээ хэрхэн номд дуртай болгох вэ?.-Номын санч., 2009, №2. -Х42-45 

	 

	зэрэг болно. 


1. 4. ХҮҮХДИЙН НОМЫН САНЧИЙН ҮҮРЭГ,  ХАРИЛЦААНЫ СОЁЛ

	 

	Хүүхдийн номын санч гэдэг ерөнхий боловсролын сургуулийн хүүхдийн насны онцлог бүрийн сэтгэлзүйд нийцүүлэн ажиллах чадвартай, мэргэжлийн номын санч мэдээлэл зүйчийг хэлнэ. Хүүхдийн номын санч нь хүүхдийн хүсэл сонирхол, нас, хүйс, сэтгэл санааны байдлыг харгалзан тандан судалж уншлагыг удирдах, мэргэжлийн үүднээс хандах үүрэгтэй. Номын санч хэд хэдэн гол үүргийг баримтална. 

	 

	1. Бага ангийн хүүхдийн сонирхлыг судалж тогтоох шатны үүрэг

	
		Хүүхдийг угтаж, найрсгаар тосож үйлчлэх

		Эелдэг зөөлөн яриа хөөрөөг өрнүүлж сонирхлыг судлах

		Амьдралын нөхцөл ахуй, гэр орны уур амьсгал ном унших боломж

		Өмнөх уншлагын талаарх мэдээллийг илрүүлэх



	 

	2. Уншлагыг удирдаж эхлэх шатны үүрэг

	
		Нас насанд тохирсон уншлага хийх

		Дагуулан унших

		Давтан уншлага хийлгэх

		Бие даалган уншуулах

		Зохиолын дүрээр уншлагыг хөгжүүлэх

		Ижил сэдвээр мэтгэлцээн хийх

		Номын сантай ажиллаж сургах



	 

	3. Дунд болон ахлах ангийнханд сэдэвчилсэн мэдээлэл хүргэх, сурталчлах үе шатны үүрэг

	
		Сонирхлыг тандан судлах

		Сэдвийг сурталчлах

		Түүх, эх орны сэдвийн уншлага

		Хайр дурлалын сэдвийн уншлагыг удирдах г.м. ерөнхий болон гол уншлагыг чиглүүлэх үүрэг хүлээнэ. 



	 

	Бид бага ангийн хүүхдийн уншлагыг юуны өмнө зурагтай номуудыг уншиж өгснөөр хүүхдүүд өөрсдөө номд дуртай болох юм. Зугаатай үлгэр ярьж өгөхийн тулд тухайн номын санч өөрөө үлгэр зохиолыг сайтар ойлгож, сонирхолтой санааг нь гаргаж ирэхээс шалтгаална. 

	Нөгөө талаас, номын санч хүн зөвхөн ном олгох төдийгүй номоо сайтар мэдэж уншигчдын дур сонирхолд нийцүүлэн ажилладаг байх хэрэгтэй. Нийгмийн бүх давхаргынханд ижил тэгш үйлчлэх явдал бол номын санчийн чухал үүрэг юм. 

	Номын сан гэдэг бол өөрөө нэгэн төрлийн боловсролын байгууллага билээ. Номын санд насанд хүрсэн уншигчдаасаа илүүтэйгээр бага насны уншигчдад анхаарлаа хандуулах хэрэгтэй байдаг. Ийм учраас номын санч зөвхөн номоор зогсохгүй хүүхдийн өссөн орчин, хөгжил төлөвшилд анхаарч тэдэнд тэвчээртэй, уян хатан хандахын зэрэгцээгээр чанартай унших хөтөлбөрөөр хангах хэрэгтэй болдог. 

	Номын санч хүүхэд ном хоёрыг холбох дүрд тоглож, тэдэнд уншихын сайхныг дүрслэн харуулах нь нэн чухал юм. 

	Хүүхдүүдийг урамшуулж номын санд дахин ирүүлэх, шинэ мэдээллээр хангах үр дүнтэй сонирхолтой уншлагын хөтөлбөрөөр хангаж ажиллах нь номын санчийн үүрэг мөн болно. 

	Хэдий хангалттай ном, хангалуун тав тухтай орчин байлаа ч туршлагагүй номын санчийн тааруухан (соёлгүй) үйлчилгээнээс болоод хүүхдүүд номын сангаас дайжих тал гарч болохыг анхаарах нь чухал. Ялангуяа бага ангийн хүүхдийг уншлагад удирдан чиглүүлэхэд анхны сэтгэгдэл тэдэнд нэн чухал. Нөгөө талаар аль ч ангийнханд номын санд ном уншихад нь чөлөөтэй, нээлттэй энгийн, айдас, дарамтгүйгээр хэрэгцээтэй зүйлээ шилж сонгох боломж олгоход номын санчийн ёс зүйн хэм хэмжээ, тэдэнтэй харилцах харилцааны соёлын эрхэм дээд баримтлал байх ёстой. Иймээс хүүхдийн номын санч, мэдээллийн ажилтан хэн бүр хүүхэдтэй харилцахдаа дараах харилцааны соёлыг эрхэмлэвэл зохино. Тухайлбал:

	 

	1. Угтан үйлчлэх ба инээмсэглэл;

	2. Хүүхдийн нэрийг тогтоох; Хүүхдүүд өөрсдийн нэрээрээ дуудуулахдаа дуртай байх бөгөөд номын санчдад сайхан сэтгэгдэл төрүүлэхийг эрмэлздэг;

	3. Хүүхдүүдийг анхааралтай сонсох; Номын санчид тэр болгон яриад байх шаардлагагүй харин үйлчлүүлэгчдийг сайтар сонсох хэрэгтэй. 

	4. Бүх хүүхдэд тэгш хандах;

	5. Хүүхдүүдэд тохиолдсон явдлууд, элдэв үйлдэлд нь анхаарал тавих; номын санч хүүхдийн асуудалд хөнгөн хандах ёсгүй;

	6. Хүүхдийн давуу талыг нээж, урмаар тэтгэх;

	7. Ямар нэгэн зүйл эсвэл хэн нэгний талаар хов жив үл ярих;

	8. Алдаж эндсэн тохиолдолд даруйхан уучлал хүсэх;

	9. Хүүхдийн аливаа тус дэмжлэгт талархах;

	10. Хөгжилтэй байх зэрэг харилцааны соёлыг мөрдлөг болгон ажиллах нь зүйтэй. 

	 

	Эдгээр соёлын хэм хэмжээнээс гадна бусад янз бүрийн тохиолдлын харилцаанд тохирсон ёс зүйн хэм хэмжээг баримталж, хүүхэд багачуудад эцэг эхийг төлөөлөхүйцээр эелдэг зөөлөн, халамжтай бас сургамжтай бөгөөд зүй зохистой үйлчилгээг ямагт үзүүлэх зарчим баримтлах нь хүүхдийн номын санчийн эрхэмлэн дээдлэх “Соёл" мөн. 

	
Хоёрдугаар бүлэг. ХҮҮХДИЙН УНШЛАГЫГ УДИРДАХ
АРГА ХЭЛБЭР

	 

	2.1. ХҮҮХДИЙН УНШЛАГЫГ УДИРДАХУЙ

	 

	Аливаа хүн номтой нөхөрлөж, зөв бодол төлөвшүүлж, ухаарал олж авснаар саад бэрхшээлийг даван туулж, амжилтад хүрэх өөдрөг тэмүүллийг олж авдаг. Иймд хүүхдийг бага наснаас нь ном унших дур сонирхолтой, номын амт шимтийг хүртэн, ухаан тэлэх бололцоог нээхэд нөлөө үзүүлэх хамгийн ойр туслагчид бол эцэг эхчүүд юм. Иймд хүүхэд бүрийг унших, бичих чадвар эзэмшихэд нь эцэг эхчүүд та нар номын санчид, багш сурган хүмүүжүүлэгчидтэй ойр дотно хамтран ажиллах шаардлагатай юм.. 

	 

	Хүүхдийн уншлагыг удирдах гэдэг тэдний уншлагын чанар, агуулгад идэвхтэй нөлөөлөхийг хэлнэ. 

	 

	Таны хүүхэд номд дуртай байхыг бид хүсэж байна. 

	Хүүхэд бол нийгмийн үнэт баялаг төдийгүй бидний хойч ирээдүй билээ. Тэднийг номд дуртай болгох нь ариун үйлс юм. Бид энэхүү үүрэг, хариуцлагаа ухамсарлаж, хамтран ажилласнаар дээрх зорилтыг хэрэгжүүлж чадна гэдэгт итгэлтэй байна. 

	Ихэнх эцэг эхчүүд хүүхдэдээ өдөр бүр ном уншиж өгөх нь сайн үр дүнтэй гэдгийг мэддэг боловч чанга дуугаар уншиж өгөх нь хүүхдийн оюун ухааны хөгжлийг өдөөн хөгжүүлж байдаг тухайд сэтгэц судлалын эрдэмтдийн хийсэн нээлтийн талаар сонсоогүй байж болох юм. Хүүхдэд номыг чанга дуугаар аялгуулан уншиж өгөх нь тэдэнд ямар ач тустай болохыг насанд хүрэгчдэд ойлгуулах үүднээс зарим судалгааны үр дүнгээс толилуулъя. 

	Бага насны хүүхдийн уураг тархи бүтэц, генетикийн хувьд бүрэн төгс хөгжөөгүй байдаг. Иймд хүүхдийн уураг тархийг бага насанд нь хөгжүүлэх нь онцгой нөлөөтэй болохыг туршлага харуулж байна. Хүүхдийг дөнгөж хэлд орж эхлэх үеэс л ном уншиж өгөхөд анхаарах хэрэгтэй. 

	Бага насны хүүхдэд ардын үлгэр, домог ярьж өгөх, ном уншиж өгснөөр тэднийг бичиг үсгийн чадвартай номын сайн нөхөр болоход нь нөлөөлдөг. Багадаа уншиж сурсан хүүхэд хожим амжилттай сайн суралцах бололцоогоо нээсэн байдаг. 

	Хүүхдийн бичиг үсгийн чадварыг хөгжүүлэхэд чанга дуугаар аялгуулан уншиж өгөх нь хамгийн үр дүнтэй арга юм. (Унших чадварын Үндэсний комиссоос 1985 онд явуулсан судалгааны дүнгээс) Хүүхдийг багаас нь уншиж сургах нь нэн чухал ач холбогдолтой гэж үзсэний үндсэн дээр, хүүхдийн эмч нарт эмчлүүлэхээр ирж байгаа хүүхдүүдийн эцэг эхэд ном уншиж өгөх зааврыг эмийн жорын хамт өгч байхыг “Хүүхдийн өвчин судлалын Америкийн Академи”-аас зөвлөжээ. Нэн ялангуяа 6 сартайгаас нь эхлэн хүүхдэд өдөр бүр ном уншиж өгч байхыг бид чухалчлан зөвлөж байна гэж дээрх Академийн ерөнхийлөгч, доктор И. Ханниманн мэдэгджээ. 

	Хүүхдийн өвчин судлалын академийн ерөнхийлөгч хэлэхдээ”Нялх хүүхдийн уураг тархины болон бага насны хүүхдийн хөгжилд ном уншиж өгөх нь чухал үүрэгтэй болохыг хүүхдийн эмч нар маш сайн ухамсарлажээ” гэсэн байна. 

	Эмнэлгийн практикт дархлаажуулалт хийх ажлыг тогтмолжуулсантай нэгэн адил хүүхдэд ном уншиж өгөх талаар мэдээллээр хангаж байх журам тогтоон ажиллавал нэн их ач тустай. Нялх, балчир хүүхдийн бие эрүүл, ухаан саруул байхыг сурталчлахад энэ нь өндөр ач холбогдолтой юм. Иймд:

	Хүүхдийн уншлагыг удирдахуйн үндэс нь дээрх бүлэгт авч үзсэн хүүхдийн нас сэтгэл зүйн онцлогийг тодруулж, тэдний уншлагын хэрэгцээ сонирхлыг сэтгэцийн үзэгдлийн үйл явцыг судалдаг тусгай аргуудын тусламжтайгаар, тухайлбал, ажиглах арга, ярилцах арга, туршилтын арга, үр дүнд шинжилгээ хийх арга, бичгээр асуулга явуулах арга, тестийн арга зэргээр явуулах нь уншлагыг удирдах онолын үндэс болно. 

	Бид хүүхдийн уншлагыг, ялангуяа бага ангийн хүүхдийг номтой хэрхэн харьцаж буй, тэдний унших хүсэл, сонирхол ямар байгааг номын санч, ангийн багш, нийгмийн ажилтан, эцэг эхийн зүгээс хөндлөнгөөс ажиглах замаар эхний шатанд судлах нь уншлагыг удирдахуйн гол үндэс болдог. Ажиглах аргаар хүүхдийг уншлагад хөтлөн оруулах явдал номын сангаас хүүхдийн уншлагыг удирдахаар зориуд урьдчилан зохион байгуулсан ажил байх бөгөөд нас насаар буюу, анги ангиар нийтэд буюу сонгон ажиглалт хийх зарчмыг баримтална. 

	Харин номын санд ихэнх тохиолдолд шинээр ирж буй уншигчидтай харилцан ярилцах маягаар, ингэхдээ тусгайлан бэлтгэсэн судалгааны асуултад зорилготойгоор тэднээс хариу авах замаар хүүхдийн дотоод сэтгэл зүйг илрүүлэх явдал нь уншлагыг зүй зохистой хөтлөн явуулах үндэс болдог. Нөгөө талаар хүүхдийн нас насны онцлогт тохирсон уран зохиолоос шилж сонгон чанга уншлага явуулсны дараа дэс дараалалтай туршилтын аргыг хэрэглэж болно. Энд асуух, харилцан ярилцах, түүнээс гарсан үр дүнд дүгнэлт өгөх зэргээр давтан судлах явдал хүүхэд нэг бүртэй ажиллах уншлагыг чиглүүлэх ач холбогдолтой. Сургуульд элсэн орж буй багачууд цэцэрлэгийн дараах шатанд орж ирж буй тул тэдний ихэнх нь тоглох буюу унших зүйлд удаан хугацаагаар тогтож анхаарах талаар хөгжөөгүй байдаг тул тэдний тоглоом наадамд хандаж буй байдал, зурсан зураг, эвлүүлж бүтээсэн зүйл зэргийг сайтар ажиглаж дүгнэлт хийх хэрэгтэй. Ялангуяа хүүхэд бүрийн бүтээлд дүн шинжилгээ хийж тэд юу хүсээд байгаа, ямар үзэл санаа, тэр ч бүү хэл тэдний амьдралын ахуй орчин ямар байгааг ч олж харах боломжтой. Энэ асуудал монголын өнөөгийн нөхцөлд хүндрэлтэй, учир нь гэвэл, нэг багш, нэг номын санчид ноогдох хүүхдийн тоо харьцангуй олон тул хүүхэд бүртэй тулж ажиллах талаар дутагдалтай байдгийг тэмдэглэх нь зүйтэй. Дунд ангийнхан ба ахлах ангийнхны хувьд номын санд ном уншуулах тэдний сонирхлыг татах, судлахад бичгээр асуулт асууж хариу авах буюу тестийн арга илүү чухал байдаг. Энэ нь шууд нэр, нас хүйс гэх мэтийг заахгүйгээр тайван байдалд тэдний сонирхлыг бүрэн бөгөөд бодитойгоор илрүүлэх аргыг баримталсан асуулт ба сорил байх нь илүү нийцтэй. Дээр өгүүлсэнчлэн 1-2 ангийнхан 10-15 минут, дунд ангийнхан 40-45 минут, ахлах ангийнхан тухайн зүйлдээ гол анхаарлаа бүрэн төвлөрүүлж тогтож чаддаг болохыг судалгаанаас тогтоосон тул энэ хугацааг уншлагыг эрчимтэй удирдахад баримтлах цаг хэмээн онолын үүднээс үзэж болох юм. Гэхдээ хүүхдийн тухайн өдрийн бие сэтгэлийн байдлаас шалтгаалж тэдний хүсэл сонирхлыг уншлагад жолоодохыг мартаж үл болно. 

	Тиймээс хүүхдийн уншлагыг удирдах үндсэн чухал ажлын нэг нь төрөл бүрийн насны уншигчдын эрэлт, хүсэлт, сонирхлыг орчин нөхцөлтэй уялдуулан тандан судлах арга илүү тохиромжтой бөгөөд оновчтой юм. 

	Номын санчид уншигчийн уншсан номын бүртгэл, уншигчийн өөрийнх нь зан төлөвийг ажиглах, уншсан номын нь талаар ярилцах, уншигчийн өдрийн тэмдэглэл, эрэлт хүсэлт, уншсан номынхоо талаар илэрхийлсэн сэтгэгдэл зэрэгт дүн шинжилгээ хийж, үнэлэлт дүгнэлт өгдөг аргыг голлон хэрэглэсээр байна. Ангийнхаа сурагчдыг номын санд ном уншуулахаар авчирсан багш нар, хүүхдээ дагуулж ирсэн эцэг эхтэй номын санч уншигч хүүхдийн сонирхлын талаар ярилцдаг. Тэгвэл: 

	 

	Хүүхдээ бага балчир наснаас нь яаж ном унших дуртай болгох вэ? 

	 

	Төрөлхийн номын хорхойтон хүүхдүүд бий. Гэхдээ номд дургүй хүүхэд ч бий. Хүүхдийн хүсэл сонирхлыг хязгаарлаж эсвэл албадаж болдоггүй ч “Ном ертөнцийг харах цонх мөн", “Уншихаа боливол сэтгэхээ болино” гэх мэт хүүхдээ уншихад дуртай болгох зайлшгүй хэрэгтэйг бид ойлгуулах шаардлагатай. Хэрэв таны хүүхэд номоос зугтдаг бол дараах зөвлөгөөг дагаарай.

	 

	1. Хүүхдэдээ өдөр бүр ном уншиж өгөөрэй. Эхэндээ бяцхан үрийнхээ сонирхлыг татахуйц, үлгэрийн эсвэл зурагтай номыг сонгоорой. Дараа нь таны хүүхэд өөрөө номоо өвөр дээрээ тавиад уншихыг тэмүүлж эхэлнэ. Тэр үед нь өөрөө өөртөө чанга дуугаар уншихыг зааж өгөөрэй. Тэгвэл хүүхэд агуулгыг илүү амархан ойлгох ба аливааг сонсоод бүрэн дүүрэн хүлээж авах чадвар ч дээшилдэг байна. Хэвлийд байхаас нь энэ зуршлыг хэрэгжүүлбэл хүүхэд төрөлхийн “идэвхтэн уншигч” болдог аж. 

	2. Хүүхдийнхээ хажууд өдөр бүр уншаарай. Хүүхдийн хувьд та хамгийн сайн сайхны илэрхийлэл, тод жишээ. Тиймээс та л түүнд шилдэг үлгэр дуурайлал үзүүлж чадна. Ээж аавынхаа үг үйлдлийг үргэлж сониучхан бяцхан нүдээрээ ажиглаж байдаг тэд таныг байхгүй хоорондуур өчигдөр, эсвэл уржигдрын хийсэн ямар нэг зүйлийг тань даган хийх гэж оролддог. 

	3. Хүүхэдтэйгээ номын дэлгүүр орж байгаарай. Тэгээд хэрэв хүүхэд тань ямар нэг ном шохоорхож байвал аль ч салбарын тухай ном байсан түүнийг нь авч өгөөрэй. Гэхдээ ямар нэг муу зүйл заасан ном л биш бол шүү дээ. Дараа нь тэр өөрөө номуудаа сонгоод танд авчирч өгдөг болно. Балчир үрдээ авч өгөх ном түүний оюунд оруулах том хөрөнгө оруулалт юм. 

	 

	Хүүхэд тань юу унших сонирхолтойг мэргэн арга ухаанаар олж мэдээрэй. 

	Тэдний хийх дуртай ажил (хобби, сонирхдог зүйлсийг нь олж мэдэхээс ажлаа эхлээрэй. 

	 

	1. Унших бүх төрлийн материалуудыг нүдэнд өртөхүйц газар байрлуулаарай. 

	2. Танай хүүхдийн нүд юун дээр илүү тусаж байгааг олж мэдээрэй. Зөвхөн зураг руу харах нь ч тэдний юу сонирхож болохыг хэлж өгч болох юм. Тэгээд тэр сонирхол дээр нь тулгуурлан төстэй материалыг нь чангаар уншиж өгөөрэй эсвэл төстэй материалаас илүү ихийг авчирч гэртээ тавиарай. 

	3. Хүүхдээ байнга номын сан руу дагуулж яваарай. Тэнд байхдаа хүүхдийн номын булан, хэсгийг хамтдаа үзэж сайтар танилцаарай. Номын сангийн ажилтнаас хүүхдүүд хамгийн их сонирхон уншиж буй номыг олж мэдээд түүнийг хүүхдээрээ уншуулаарай. 

	4. Ном унших нь зорилготой үйлдэл болох, хэрэгтэй мэдээлэл олж авах арга гэдгийг тайлбарлаж өгөөрэй. Жишээ нь: Цаасан онгоц яаж хийж сурах вэ?, гэр бүлээрээ зугаалахад юу хэрэгтэй байх вэ, баяр ёслолоор ширээ яаж засах вэ? г. м. 

	5. Уншиж чаддаг хүүхдээрээ дүү нартаа уншиж өгөхийг дэмжээрэй. Том хүүхдүүд сурсан эрдмээ дүү нартаа харуулах дуртай байдаг. 

	6. Уншихтай холбоотой тоглоом хамтдаа тоглоорой. Саятан, хөлөгт тоглоом, үсэгтэй шоон тоглоом, зүг чиг олох гээд нэлээн хэдэн төрлийн тоглоом байдаг. 

	7. Номын хавчуурга гэж юу байдгийг тайлбарлаж өгөөрэй. Хүүхэд номоо өдөрт нь заавал уншиж дуусгах албагүй, дараа нь завтай болсон үедээ номоо уншиж дуусгаж болно. Ийм тохиолдолд хавчуургыг ашигладаг гэдгийг ойлгуулаарай. Унших дургүй байгаа номыг нь уншуулах гэж бүү оролдоорой, өөр ном санал болгоорой. 

	8. Хүүхдүүдээ инээлгээрэй. Ихэнх хүүхдүүд ном уншихыг хэт чухал зүйл мэт ойлгодог. Тэгвэл та инээдмийн ном, онигоо гэх мэт номуудыг уншуулж, номын бас нэг өөр талыг таниулаарай. 

	9. Хүүхдийнхээ уншсан зүйлсийг бодит байдал дээр бас харуулж байгаарай, жишээ нь танай хүүхэд үлэг гүрвэлийн тухай уншсан бол байгалийн музей орж үлэг гүрвэлийг бодитоор нь үзүүлээрэй. 

	10. Ном уншсаны төлөө хүүхдээ урамшуулж байгаарай. Жишээ нь: Ном уншсаных нь төлөө та хүүхдээ кинонд дагуулж явж болно. Ном унших цаг гаргаж өгөөрэй. 

	11. Хүүхдийнхээ телевиз үзэхийг нь бага сага ч болов хязгаарлаарай, ингэснээр таны хүүхэд ном унших цагтай болно. Гэхдээ телевиз үзэхийг хэзээ ч шагнал юм уу шийтгэл маягаар ашиглаж болохгүйг хатуу анхаарч ажиллах ёстой эдгээр санамж зөвлөгөөг дагаж ажиллавал таны хүүхэд ном унших сонирхол нь нэмэгдэх ба дуртай болно. 

	 

	Монгол улсад хүүхдийн бие даасан анхны номын сан нь 2003 онд Хүүхдийн номын ордон нэртэйгээр байгуулагдсанаас хойш хүүхдийн нас сэтгэхүйн онцлогт тохируулсан уншлагын танхимыг тусгайлан зохион байгуулж тэдний уншлагыг тандан судлахад дөхөм болж байна. Үүнд: 0-10 насны хүүхдэд үйлчлэх “Их мэдэх” уншлагын танхим, 11-16 насны хүүхдэд үйлчлэх “Мөрөөдөл” уншлагын танхим, 17-гоос дээш насны уншигчдад үйлчлэх “Боловсрол-хөгжил” уншлагын танхим зэрэг болно. Эдгээр уншлагын танхимуудад хүүхэд багачуудын нас сэтгэхүйн онцлогт тохирсон ном, тогтмол хэвлэлийг чөлөөт сонголтоор байрлуулсан нь тэдний уншлагыг улам сонирхолтой, нээлттэй болгосон. Дээр дурдсан танхимуудад хүүхдийн нас, сэтгэхүйн онцлогт тохируулсан олон төрлийн ажил зохиодог юм. Тухайлбал: Чанга уншлага, харилцан яриа, утга зохиолын тоглоом, өглөөлөг, өдөрлөг, уулзалт, үзэсгэлэн, зурагт хуудас г. м. Түүнчлэн уншсан номын бүртгэлд дүн шинжилгээ хийх нь уншигч хэрэглэгчийн уншлагын ерөнхий дүр зураг харагддаг бөгөөд энэ нь уншигч хэрэглэгчийн өсөлт, түүний сонирхол хэрхэн өөрчлөгдөж байгааг харуулах гол баримт болдог. Тухайлбал: 6-р ангийн сурагч Хантүшиг найман сарын турш 49 ном уншжээ. Үүнээс 19 нь танин мэдэхүйн ном, бусад нь ардын аман зохиол, уран зохиолын ном байв. 5-р ангийн сурагч Энхболд найман сарын турш 38 ном уншсаны 38-уулаа танин мэдэхүйн ном байжээ. 

	Хантүшигийн уншлагыг ажиглахад уншсан номын сэдэв нь өргөн хүрээтэй байв. Тэр сурагч каталог ашиглаж чаддаг болсон байв. 

	Уншигчийн эрэлт хүсэлт тун олон янз. Зарим нь Чингис хааны түүхийг уншъя гэхэд нөгөө хэсэг нь Халх голын дайны тухай юм уу, Хатанбаатар Магсаржавын тухай эсвэл Мандухай цэцэн хатны тухай уншъя гэх жишээтэй. Ийм сэдэв төрлийн ном баримтыг ихэвчлэн ахлах ангийнхан уншдаг нь судалгаанаас харагддаг. Энэ нь үзсэн кино, телевизийн нэвтрүүлэг, мөн түүхийн болон уран зохиолын сурах бичгээс өдөөгдсөн хүсэл сонирхол мөн юм. Ийм сонирхолтой уншигч аль хэдийнээ номоо хаанаас олохоо мэддэг, каталог, картын санг ашиглаж сурсан байдгийг дараах хүснэгтээс тодруулж болно. 

	 

	Хүснэгт №1:

	 

	Он сар өдөр: IV/8

	Номын дансны дугаар: 189

	Ангилал: 84. 8

	Зохиогч ба номын нэр: Д. Гармаа Хөгжөөнтэй туужууд

	Эрэлт хүсэлт: б

	Уншигчийн гарын үсэг: Хантүшиг

	Номын тухай сэтгэгдэл:-

	 

	 

	Он сар өдөр: IV/12

	Номын дансны дугаар: 1213

	Ангилал: 84. 8

	Зохиогч ба номын нэр: Д. Дефо Робинзон Крузо

	Эрэлт хүсэлт: сөнз

	Уншигчийн гарын үсэг: Хантүшиг

	Номын тухай сэтгэгдэл: Арал дээр ганцаар амьдарч байгаа нь

	 

	 

	Он сар өдөр: IV/16

	Номын дансны дугаар: 2892

	Ангилал: 84. 8

	Зохиогч ба номын нэр: Ж. Дашдондог Өндөр эгч

	Эрэлт хүсэлт: сөнз

	Уншигчийн гарын үсэг: Хантүшиг

	Номын тухай сэтгэгдэл: Англи орчуулга нь

	 

	 

	Он сар өдөр: IV/19

	Номын дансны дугаар: 33389

	Ангилал: 84. 8

	Зохиогч ба номын нэр: В. Свифт Гулливерийн аялсан түүх

	Эрэлт хүсэлт: нө

	Уншигчийн гарын үсэг: Хантүшиг

	Номын тухай сэтгэгдэл: Одой хүмүүсийн оронд аялсан аялал

	 

	 

	Он сар өдөр: IV/26

	Номын дансны дугаар: 11238

	Ангилал: 84. 8

	Зохиогч ба номын нэр: Линдгрен Жаалхүү Карлсон

	Эрэлт хүсэлт: нү

	Уншигчийн гарын үсэг: Хантүшиг

	Номын тухай сэтгэгдэл: Карлсоны нисдэг үйл явц

	 

	 

	Он сар өдөр: V/3

	Номын дансны дугаар: 789

	Ангилал: 84. 8

	Зохиогч ба номын нэр: Чингис хаан комикс 1-15

	Эрэлт хүсэлт: к

	Уншигчийн гарын үсэг: Хантүшиг

	Номын тухай сэтгэгдэл: Чингис хааны байлдан дагуулдаг арга нь

	 

	 

	Он сар өдөр: V/8

	Номын дансны дугаар: 23

	Ангилал: 84. 8

	Зохиогч ба номын нэр: Чингис хаан комикс 16-30

	Эрэлт хүсэлт: к

	Уншигчийн гарын үсэг: Хантүшиг

	Номын тухай сэтгэгдэл: Түүхийг хүүхдүүдэд ойлгомжтой бичсэн нь

	 

	 

	Дээрх байдлаас дүгнэн үзвэл уншигч Хантүшигийн бүртгэлд уншлагыг удирдах явцыг 

	санамж өгөх ном зүйгээс (сөнз); 

	номын санчийн зөвлөгөөгөөр (нсз); 

	номын үзэсгэлэнгээс (нү); 

	каталогоос (к); 

	найз нөхдийн зөвлөснөөр (ннз); 

	багш нарын зөвлөснөөр (бнз); 

	номын дэлгүүрээс (нд) гэх мэт ном олж унших сонирхол нь аль хэдийнээ олон объектыг сонгох боломжтой харагдана. 

	Уншигчдын эрэлт хүсэлтээс гадна уншсан номынх нь талаар 6-р ангийн сурагч Э. Золжаргалын уншсан номын тэмдэглэл хөтөлсөн байдлыг нэгтгэн харуулбал:

	 

	
		
				Зохиогч

				Номын нэр

				Номын үйл явдлаас юу нь илүү таалагдав?

		

		
				Ф. Рабле

				Гаргантюа ба
Пантагрюэль

				Аймшигт адал явдал нь

		

		
				Корней Чуковский

				Доктор Ай ёо

				Тусч сэтгэл тусархаг чанар

		

		
				Мадонна

				“Англи цэцэгс”, “Англи цэцэгс итгэхийн аргагүй сайхан”

				Охид биеэ зөв авч явах, бусдын нүдэнд сайхан харагдах

		

		
				Ч. Арьяасүрэн

				“Сүүлэнхүүд тохиолдсон адал явдал" роман

				Сансарт ниссэн, говьд аялсан нь

		

	

	 

	Ийнхүү уншигчийн өдрийн тэмдэглэлд болон уншсан номын талаарх сэтгэгдэлд дүн шинжилгээ хийж уншигчийг судлах явдал уншлагыг бодитойгоор илрүүлэх үндэс болно. 

	 


2.2. СОЁЛ ОЛОН НИЙТИЙН АЖИЛ БА ҮЗҮҮЛЭН ТАНИУЛАХ АРГААР УНШЛАГЫГ УДИРДАХ

	 

	“Соёл олон нийтийн ажил” (СОНА) гэдэг нь номын сангийн ажил үйлчилгээг сурталчлан таниулах, нэмэлт ойлголт өгөх, товч мэдээлэл хүргэх зэрэг үйл ажиллагааг номын сангийн ажилтай холбогдуулан уран сайхны, ухуулан сурталчлах, мэдээлэлжүүлэх зэрэг олон арга хэлбэрээр нийт уншигчдын дунд ба тусгайлан явуулах арга ажиллагаа мөн. СОНА нь тухайн номын сангийн нэр хүнд, ажил үйлчилгээний менежмент, маркетинг илтгэсэн асар өргөн агуулга хэлбэрийг багтаасан ажил юм. 

	Номын сангаас зохиодог олон нийтийн ажил хүүхэд багачуудын мэдлэгийн хүрээг тэлж, хүн болж хүмүүжин төлөвшихөд нөлөө үзүүлдэг. Олон нийтийн ажлын хамгийн энгийн хэлбэр нь чанга уншлага, ярилцлага юм. Номын сан хэдийгээр чимээгүй орчин боловч олон нийтийн ажлын танхим гаргадаг. Нэлээд тохиолдолд нэг, хоёрдугаар ангийн зарим сурагч унших дадлага муу байдаг тул тэдэнд чанга уншлага их тус болдог. Зарим нэг тохиолдолд шилжилтийн насныхан ном хэвлэлд хайр гамгүй хандах, номын санг ашиглах дүрэм зөрчдөг байна. Энэ зөрчлийг номын санчид хүүхдэд эвтэйхэн хэлж ойлгуулах ёстой. Хүүхдийн номын ордны уншлагын танхимууд нь хүүхдийн нас сэтгэхүйн онцлогт тохируулан олон төрлийн соёл олон нийтийн ажлыг зохион явуулдаг. 

	Энэхүү ажлыг зохион явуулахдаа хөтөлбөр боловсруулж, зорилго, ач холбогдлыг тодорхойлон ном зүйн жагсаалт, шинэ болон сэдэвчилсэн номын үзэсгэлэн, зурагт хуудас зэргийг гарган уншигчдад сурталчилдаг билээ. 

	Ном зүйн жагсаалтыг гаргахдаа уншигч хэрэглэгчдийн сонирхлыг хангах үүднээс тухайн зохиолчийн намтар, нөхөрсөг шог, өөр ямар хэлээр зохиол бүтээл нь хэвлэгдсэн зэргийг тусгаж өгдөг. 

	Хүүхдэд зориулсан номын сангийн соёл олон нийтийн ажил (СОНА) нь бусад үзүүлэн таниулах материалыг ашиглах үйл ажиллагаатай нэгдэн дараах төрлөөр явагдана, Үүнд:

	1. Чанга уншлага

	2. Дүрийн тоглолттой уншигчдын бага хурал

	3. Зохиолч-уншигчийн уулзалт

	4. Шинэ болон сэдэвчилсэн номын үзэсгэлэн

	5. Хүүхдэд зориулсан каталог, картын сан

	6. Кино өдөрлөг

	7. Номын сангийн тойрон аялал гэх мэт

	 

	Эдгээр СОНА болон үзүүлэн таниулах ажил нь хүүхдийн уншлагыг удирдахад томоохон хүчин зүйл болдог бөгөөд уншигч хүүхдүүд эндээс олон талын мэдлэгтэй болдог. Тухайлбал дүрийн тоглолтод бэлтгэх, оролцох, тоглох, үг хэлэх, дүрдээ итгэх, жүжиглэх зэрэг олон чадварыг эзэмшиж сурдаг. 

	Эмэгтэй хүүхэд уншсан номынхоо баатрыг дүрслэн уран хатгамлаар хатгах, эрэгтэйчүүд зураг зурах, сийлбэр сийлэх зэргээр янз бүрийн материалыг ашиглан урлан бүтээж өөрийн оюун санаагаа баяжуулж байдаг. Иймээс хүүхдийн дунд зохиох СОНА нь өөр өөрийн онцлог шинжтэй. Үүнд:

	 

	1. Чанга уншлага: 

	Бага насны хүүхдэд ном чангаар аялгуулан дуудаж өгөхийг хэлнэ. Хүүхдээ төрсөн цагаас нь эхлэн өсөж торнисон гэр орноосоо өөр орчинд хүмүүжих хүртэл чанга дуугаар ном аялгуулан дуудаж өгч байх нь юутай ч зүйрлэшгүй ач холбогдолтой. Хүүхдийг насан туршдаа ном унших дуртай болоход нь тусалдаг хамгийн энгийн бөгөөд үр дүнтэй арга бол чанга дуугаар ном уншиж өгөх арга юм. Тэгээд ч энэ нь хүүхдэд зугаатай, сэтгэлд нь таатай зүйлийн нэг байдаг. Өдөрт ямар нэгэн сонирхолтой зүйлийн тухай байнга сонсдог хүүхэд аажмаар номд дурлаж, ном унших гэсэн хүсэл тэмүүлэлтэй болдог. Танд эхний алхам хийхэд туслах үүднээс дараах зөвлөмжийг санал болгож байна. 

	- Хүүхдэдээ өдөр бүр 15 минутаас хэтрэлгүй үлгэрийн ном чангаар дуудаж өгч байгаарай!

	- Уншиж өгөх номоо хүүхдийнхээ нас сэтгэхүйн онцлогт тохируулж сонгоорой. Бага насны хүүхэд энгийн, тод зурагтай номд дуртай байдаг. 

	- Үлгэрийн үйл явдлыг өөрийн дуу хоолойн өнгө, царай зүсээрээ жүжиглэн илэрхийлж, удаавтар уншина. Өөрийн болгож уншвал хүүхэд илүү дуртай байдаг. Мөн тухайн үйл явдалд хүүхдийн өөрийнх нь нэрийг орлуулж, харилцан ярилцаж байгаа байдлаар уншиж өгөхийг хичээгээрэй. Хэрэв та үлгэрийн зурагтай ном уншиж өгөхөөр сонгосон бол номынхоо зургийг хоёулаа нэгэн зэрэг харж байхаар суугаарай. 

	- Номоо уншиж дууссаны дараа уншсан зүйлийнхээ талаар хүүхэдтэйгээ ярилцаарай. 

	- Хүүхэд үлгэрийн төгсгөлийг таах дуртай байдаг. Хэрэв үлгэр урт бол үйл явдлын өрнөлийг төгсгөж болох газар дуусгаарай. 

	 

	2. Дүрийн тоглолтой уншигчдын бага хурал: 

	Мэдээлэл түгээх ажлын уран сайхны хэлбэр нь бусад хэлбэрээ бодвол илүү сонирхолтой хэлбэр юм. Хэрэв үзэсгэлэн, зурагт хуудас, мэдээлэл зэрэг хэлбэр нь хэдэн өдөр, долоо хоногоор үргэлжилж болдог бол уран сайхны хэлбэрийн ажил нь тийм боломжгүй зөвхөн товлосон цаг хугацаанд нэг удаа хийгдээд өнгөрдөг онцлогтой. Иймээс түүнд бэлтгэх, зохион байгуулж, явуулахад нарийн үйл ажиллагаа шаардана. Соёл олон нийтийн ажлуудаас мэдээлэл түгээхэд хамгийн хэрэглэгддэг хэлбэрүүд бол АСТ (асуулт хариултын тэмцээн), театрчилсан тоглолт болон бусад хэлбэрүүд юм. Нэг зохиогчийн уран бүтээлээр өдөрлөг зохионо гэхэд уулзалт, асуулт хариултын үдэшлэг, уран бүтээлийн тайлан гэх мэт олон төрөл хэлбэрээр явуулж болно. Сүүлийн үед ямар нэгэн уралдаан, тэмцээний хэлбэрээр ажил зохион явуулах нь илүү үр дүнтэй болж байна. Тухайлбал: Номын санчид шинээр гарсан нэг номын тухай өөрсдөө ярихын оронд хэдэн сургууль, ангийн хооронд “Дэвжээ” тэмцээн явуулж болно. 5

	 

	3. Шинэ болон сэдэвчилсэн номын үзэсгэлэн: 

	Номын үзэсгэлэн нь номын сангаас зохиох ажлын түгээмэл нэг хэлбэр бөгөөд түүнийг маш олон төрөл хэлбэрээр гаргаж болно. Тухайлбал: Шинэ, хуучин, ховор, үнэт номын эсвэл шинжлэх ухааны төрөл чиглэлээр нь хөдөө аж ахуй, анагаах ухаан, боловсрол шинжлэх ухаан гэх мэт, ямар нэгэн түүхэн үйл явдалд зориулж, хэн нэгэн эрдэмтэн мэргэд, алдарт зохиолч, уран бүтээлчдэд зориулагдсан бол их зохиолч Д. Нацагдорж, С. Буяннэмэх, хүүхдийн зохиолч Д. Гармаа, Д. Содномдорж, Ч. Арьяасүрэн, О. Сундуй, Д. Батжаргал, Н. Саалуутийн уран бүтээлийн үзэсгэлэн гэх зэргээр төрөлжүүлэн гаргана. 

	 

	4. Хүүхдэд зориулсан каталог, картын сан: 

	Каталог (товьёг) гэдэг нь ном, хэвлэлийн бүтээгдэхүүний жагсаалт гэсэн үг. Товьёгт ном, хэвлэлийн талаарх бүх мэдээлэл багтдаг бөгөөд өөрийн хэрэгцээт ном хэвлэлээ түүнээс захиалж унших болно. Бага насны хүүхдэд зориулж зурагт товьёг гаргаж сурталчилдаг. Энэ нь уншлагад бэлтгэгдээгүй хүүхэд багачуудад илүү ойлгомжтой ашиглах боломжтой байдгаараа онцлогтой. Картын сан нь тогтмол хэвлэлээс зохион байгуулагддаг шинэ мэдээ, мэдээлэл байдаг. Үүнийг олон төрлөөр зохион байгуулж уншигчдад сүүлийн үеийн мэдээ мэдээллээр хангаж үйлчилдэг. Картын санг уншлагад бэлтгэгдсэн хүмүүс ашигладаг. 

	 

	5. Кино өдөрлөг: 

	Энэхүү өдөрлөгийг ихэвчлэн ямар нэг хэлний боловсролоо бие даан дээшлүүлж буй уншигчдын дунд зохион байгуулдаг. 

	 

	6. Номын сангийн тойрон аялал: 

	Номын сангийн үйл ажиллагаатай уншигч хүүхдүүдийг танилцуулдаг. “Мянга сонсохоор нэг үз" гэгчээр номын санд үнэмлэх яаж нээлгэх, өөрийн сонирхсон ном хэвлэлээ хаанаас захиалах, аль танхимд хэрхэн үйлчлүүлэх, номын сангийн сан хөмрөг гэж юу болох зэргийг номын сантай танилцах явцдаа мэдэж авах болно. Ингэснээр номын сан гэж ямар байгууллага байдаг, ямар үйл ажиллагаа явуулдаг талаар анхан шатны ойлголт авна. 

	 

	7. Номын үзэсгэлэн, үзүүлэн таниулах арга: 

	Шинэ номын үзэсгэлэн, сэдэвчилсэн номын үзэсгэлэн хүүхдийн уншлагыг удирдах тодорхой материал болдог. Үзэсгэлэнг бүрдүүлэхэд номоос гадна сонин сэтгүүлийн хайчилбар, фото зураг болон бусад зураг чимэглэл ордог юм. Үзэсгэлэнгийн нэр хүртэл тод томруун байхаас гадна уншигчдын сонирхлыг татахуйц дэглэлттэй гарах нь чухал. Үзэсгэлэн уншигчдын уншлагын хүрээг нэмэгдүүлж, номыг тодорхой зорилготой, дэс дараатай сонгоход тус болдог. 

	 

	Хүүхдийн номын ордон нь шинэ номын үзэсгэлэн тогтмол гаргадаг. Сэдэвчилсэн номын үзэсгэлэнг түүх, математик, биологи, хими гэх мэт сэдвээр зохион байгуулан гаргасан нь хүүхдийн хичээлд тус болохоос гадна танин мэдүүлэх ач холбогдолтой. Шинэ болон сэдэвчилсэн номын үзэсгэлэн, уран бүтээлийн номын үзэсгэлэн гаргахдаа тухайн үзэсгэлэнг дэглэж аль болох хүүхдийн анхаарал татахаар гаргадаг. 

	Тухайлбал: 2010 онд ардын уран зохиолч Д. Цоодол, Соёлын гавьяат зүтгэлтэн, хүүхдийн яруу найрагч Д. Давааням, Төрийн шагналт Д. Гармаа нартай уншигч хүүхэд багачуудтай уулзалт зохион байгуулахдаа номын үзэсгэлэн зохион байгуулсан юм. Нэлээд өргөн хүрээтэй олон сонирхолтой материалтай номын үзэсгэлэн бол нийтлэлч, хүүхдийн зохиолч, утга зохиолын шүүмжлэгч, номын санч, доктор, профессор Ч. Арьяасүрэнгийн 70 насны ойд зориулсан үзэсгэлэн байлаа. 

	Уг үзэсгэлэн зохиолчийн сонин сэтгүүлд бичсэн өгүүллүүдээр эхэлсэн юм. Түүний тогтмол хэвлэлд (тухайн үеийн “Үнэн” сонин ( бичиж нийтлүүлсэн 100 гаруй өгүүллүүдээс сонгож оруулсан. Номын үзэсгэлэнгийн хэсэгт хүүхдэд зориулж нийтлүүлсэн бие даан хэвлэгдсэн номоос гадна монгол ёс заншлын талаар бичсэн их, бага, дунд нэвтэрхий толь бичгүүд, зохиогчийн оюутан байхдаа эрдэм шинжилгээний хуралд тавьсан илтгэл, баяр талархал болон эрдмийн ажилд академич, соён гэгээрүүлэгч Ц. Дамдинсүрэн, академич Ш. Лувсанвандан нарын үнэлэлт дүгнэлт өгч байсан гар бичвэр зэргийг гаргаж уншигчдад сурталчилсан нь сонирхолтой ажил болсон юм. 

	Номын санд зурагт хуудсыг голдуу үзүүлэн таниулах хэлбэрээр ашигладаг. 

	Зурагт хуудаснаас дунд, ахлах ангийн сурагчид бие дааж сонгон уншихад тус болдог тал бий. Нэг сэдэвтэй юм уу, хэд хэдэн номыг зурагт хуудсаар амьд сонирхолтой үйл явдал, дүр бүхий зурагтай сурталчилж болно. Номын сангийн зурагт хуудас уншигчдын цаг үеийн чухал асуудалд хандуулах сэдэвтэй байвал илүү зохистой. Тухайлбал: Оюутолгойн ордын тухай, Таван толгойн ордын тухай, Эх орны ашигт малтмал, Эх байгалиа хамгаалцгаая, Цөлжилтөөс сэргийлье гэх мэт. 

	Тэгэхдээ уг сэдвээр гарсан ном, тогтмол хэвлэлд нийтлэгдсэн материалуудыг сайн оруулж өгөх хэрэгтэй. 

	Хүүхдийн номын ордноос хүүхдийн дунд олон төрлийн ажлыг зохион байгуулдаг ба хамгийн сүүлийн үеийн томоохон ажил болох Х. Х. Андерсений төрсөн өдөр буюу Олон улсын хүүхдийн номын баярын өдөр, Ч. Арьяасүрэнгийн шинэ ном “Өөдөсхөн хүүд тохиолдсон учрал” номын зурагт хуудас, Хүүхдийн зохиолчдын уран бүтээлийг сурталчилсан “Шидэт номын орноор аялцгаая” номын баярт зориулсан зурагт хуудсыг тус тус гаргасан билээ.

	2. 3. “ХҮҮХДИЙН НОМЫН КАТАЛОГ”, ГАРЫН АВЛАГААР УНШЛАГЫГ УДИРДАХ

	 

	Хүүхдийн номын каталогоор хүүхдийн уншлагыг удирдах

	 

	Дэлхийн банк ном эрдэмд дуртай монголын ард олны хүсэл эрмэлзлийг дэмжиж, манай орны хөдөөгийн сум багийн сургуулийн номын санг номоор хангах ажлыг санхүүжүүлж эхлээд хэдэн жилийн нүүр үзэж байна. Энэ туйлын эрхэм хүндтэй ажил үйлсийг өөрөөр хэлбэл зохион байгуулж, хэрэгжүүлэгч нь “Хөдөөгийн боловсролыг дэмжих READ” төсөл юм. 

	Дэлхийн банк, Боловсролын хамтын ажиллагааны нийгэмлэг БСШУЯ-тай хамтран “Хөдөөгийн боловсролыг дэмжих READ төсөл”-ийг 2006 оноос эхлэн хэрэгжүүлж байна. Сурагчдын унших дадал, чадварыг хөгжүүлэх зорилгоор улсын бүх сум багийн (аймгийн төв, хотын сургуулиуд орохгүй) 392 сургуулийн 1-5-р ангийн сурагчдын нас сэтгэхүйн онцлогт тохирсон номоор ангийн номын санг анх удаа зохион байгуулсан билээ. 

	Монголын хөдөөгийн боловсролыг дэмжигч READ төслийн үйл ажиллагааг монголын олон нийт, багш нар, номын санчид, эцэг эхчүүд талархан дэмжиж байдаг юм. Дэлхийн банк санхүүжүүлсэн READ төслийн хэрэгжилтийн хугацаа 2010 оны 6-р сард дууссан.

	Цааш үргэлжлүүлэн хүүхдийн уншлагыг удирдахад ийм хэвлэмэл каталог (цэс)-ийн ач холбогдол их билээ. Энэ каталогт орж амжаагүй гадаадын болон өөрийн зохиолчдын олон арван бүтээл нийслэлийн номын дэлгүүрүүд, Үндэсний номын сан, Хүүхдийн номын ордон, Д. Нацагдоржийн нэрэмжит хотын төв номын санд байдаг. 

	 

	Уншлагыг удирдах гарын авлага

	 

	Сүүлийн жилүүдэд сургуулийн ба хүүхдийн номын санчдын уншиж судалбал зохих мэргэжлийн холбогдолтой хэд хэдэн ном хэвлэгджээ. 

	Тэдгээрийн дотор Д. Оюунбилэгийн “Сургуулийн ба хүүхдийн номын сан" (УБ.,2007) гэдэг ном хүүхдийн болон сургуулийн номын санчдад төдийгүй багш нарт хүүхдийн уншлагыг удирдах гарын авлага болохоор бүтээл юм. 

	Зохиогч хүүхдийн ба сургуулийн номын сангийн ажил хэрхэн төлөвшин хөгжсөнийг тодорхойлон харуулсан байна. Зохиогч уг ганц сэдэв зохиолдоо XX зууны өмнөх үеэс XXI зууны эхэн үе хүртэлх хүүхдийн ба сургуулийн номын сангийн хөгжил, уншигч хүүхэд багачуудын оюун санааны өсөлтийг нээн үзүүлсэн юм. 

	Ганц сэдэв зохиолд хүүхдийн ба сургуулийн номын сангийн хөгжлийг түүхэн талаас нь харуулаад зогсоогүй, зах зээлийн шинэ нийгмийн энэ үед номын сангууд уншигч хүүхэд багачуудтай хэрхэн ажиллахыг тодорхойлсонд оршино. 

	Д. Оюунбилэг архивын материалыг өргөн ашиглан судалгаа хийж, хүүхдийн хүмүүжилд ном уншлага хэрхэн нөлөөлдөг тухай, боловсролд эзлэх номын сангийн үүрэг, мөн номын сангийн мэргэжлийн үүсэл хөгжлийн тухай ойлголтыг уг номд нэлээд тодорхой тусган харуулжээ. 

	Монгол оронд мэргэжлийн номын санчид, ялангуяа хүүхдийн ба сургуулийн номын санчид бий болох эх сурвалжийг зохиогч уг номдоо анхаарал татахуйц өгүүлж чадсан юм. 

	Уг номд XX зууны дунд үед хүүхдэд зориулсан уншлагын танхим хүүхдийн номын сан байгуулагдаж, хүүхдэд зориулсан ном хэвлэл, хүүхэдтэй ажиллах мэргэжлийн номын санчдын боловсрол үүсэх бодит нөхцөл бий болсныг тэмдэглэжээ. 

	Өнгөрсөн зууны тавь жараад онд уншигчдын тоо нэмэгдсэнээр уншлага зохион байгуулалтыг боловсронгуй болгохыг шаардаж, хүүхэд ба ЕБС-ийн номын сангийн номын санч нарыг мэргэжлийн түвшинд бэлтгэх хэрэгтэй болсон байна. 

	Хүүхдийн уншлагад компьютер тоглоом хэрхэн нөлөөлж байгааг уг номд ул суурьтай шинжлэн дүгнэсэн байна. Түүнчлэн хүүхдийн уншлагыг удирдахад “Уншиж сурахад урам хэрэгтэй” (УБ., 2013) товхимол нь балчирхан үрсээ номын ертөнцөд хөтлөхийг хүсэж буй хэн бүхэнд зориулагдсан бүтээл юм.. 

	Номын сан, номзүйн асуудлаар олон дорвитой бүтээл туурвисан эрдэмтэн бол Доктор, дэд профессор Ж. Цэзэн юм. Түүний “Салбар ном зүй” гэдэг бүтээл арван бүлгээс бүтжээ. Уг бүтээлийн 1-р бүлэгт номзүйн тухай ерөнхий ойлголт болон салбар ном зүйн мөн чанар, үүрэг, төрөл зүйл, зохион байгуулалт хөгжлийн өнөөгийн түвшин хийгээд салбарын ном зүйг бусад салбаруудтай хэрхэн холбогдохыг авч үзсэн байна. Үүнд: нийгэм, улс төр, техник технологийн томоохон салбар түүний дотор соёл, урлаг, боловсрол, шинжлэх ухаан, хэл утга зохиол, хүүхдийн ном хэвлэлийн ном зүй, анагаах ухаан, хөдөө аж ахуйн салбарыг II-IX бүлэгт, номын санд номзүйн ажлыг удирдан зохион байгуулах, ном зүйн мэдлэгийг сурталчлах, суралцах асуудлыг X бүлэгт тодорхой тусгасан байна. 

	Эндээс тавдугаар бүлгийн хүүхдийн ном хэвлэлийн ном зүй нь хүүхдийн ба сургуулийн номын санчдаас хүүхдийн уншлагыг удирдахад ихээхэн тус болох зүйл юм. Зохиогч: “Хүүхдийн уншлагын онцлог, тэдний сэтгэлийн хөдлөл, уншсан зүйлээ дүгнэж цэгнэхэд дадлага, туршлага мэдлэг чадвар дутмаг байдгаас үүдэн хүүхдийн уншлагыг удирдах шаардлагатай болдог. Энэ ажилд хүүхдийн ном зохиолын ном зүй томоохон үүрэг гүйцэтгэнэ” гэж тэмдэглэжээ.

	 


2. 4. ХҮҮХДИЙН УНШЛАГЫГ УДИРДАХАД ИНТЕРНЭТИЙГ АШИГЛАХ НЬ

	 

	Мэдээллийн даяарчлалын эрин зуунд интернэтгүйгээр хүүхдийн уншлагыг тодорхойлох боломжгүй, учир нь орчин үеийн дэлхий нийтийн ном уншлагыг чиг хандлага интернэтийг ашиглах болсон байна. Ялангуяа монгол орны өргөн уудам нутагт алслагдсан орон зайд оршин буй сургуулийн номын сангийн интернэт үйлчилгээ, зайн сургалтаар мэдлэг мэдээлэл олж авах явдал нийгэм эдийн засгийн болон цаг хугацаа хэмнэсэн ач холбогдолтой арга хэлбэр гэж үзэж байна. Үүний нэг тод жишээ нь 2009 онд халдварт өвчин гарч, сургуулийн хүүхдийн хичээл тодорхой хугацаагаар хаагдсан үед интернэтээр хичээл зааж, зайны сургалт зохион байгуулсан явдал байсан. Иймээс хүүхэд багачууд интернэт сүлжээг ашиглаж өөрийн сурах уран чадвараа сайжруулах хэрэгтэй. Уншигчид ном, сонин сэтгүүл, радио телевиз гэх мэт мэдээллийн хэрэгслээс мэдээллээ зөвхөн тодорхой хугацаанд, тодорхой газар нутагт очиж авах болдог. Гэтэл бүх төрлийн лавлах мэдээлэл, нэвтэрхий толь бичиг, дэлхийн томоохон номын сангуудын мэдээллийн бааз, ном сонин, сэтгүүлийн жагсаалт, тойм, архивын материалтай зөвхөн интернэтээр (веб сайт) дамжуулан өөртөө хэрэгцээтэй бүх мэдээллийг авч болно. Орчин үетэйгээ хөл нийлүүлэн явж, хөгжил дэвшилд өөрийн хувь нэмрийг оруулахад интернэтийн Веб сайтууд заавал хэрэг болно. Хүүхдийн номын сангийн зүгээс хүүхдэд интернэтээр аялахад нь тусалж, ямар вэб сайтаас өөрийн хэрэгцээт мэдээ мэдээлэл олж унших талаар номын санчид бололцоо олгож, туслах хэрэгтэй. Иймээс уншигчдад номын сангаас интернэтийн үйлчилгээг хэрхэн хүргэх талаар Олон Улсын номын сангийн холбооноос (ИФЛА) 2002 онд интернэт сүлжээний тухай тунхаглал гаргасан. Үүнд:

	 

	- Мэдээлэлд саадгүй нэвтрэх асуудал нь эрх чөлөө, тэгш эрх, бүх нийтийн ойлголцолд хүрэх болон энх тайван тогтнох үйл ажиллагаанд чухал ач холбогдолтой юм,. Үүний учир Олон Улсын Номын Сангийн Холбооноос (ОУНСХ) тунхаглах нь: Энэ нь хүн бүр өөрийн үзэл бодолтой, түүнийгээ чөлөөтэй илэрхийлэх мэдээллийг эрэлхийлэх хийгээд хүлээн авах эрх юм, оюун ухааны эрх чөлөө нь ардчиллын үндэс төдийгүй номын сангийн гол үндэс нь болж байдаг. 

	- Мэдээлэл дамжуулах хэрэгслийн төрлөөс хийгээд улсын хил хязгаараас үл хамааран мэдээлэлд чөлөөтэй нэвтрэх эрхээр хангахад номын сан, мэдээллийн байгууллагуудын гол үүрэг оршино. 

	- Номын сан болон мэдээллийн байгууллагуудыг интернэтэд саадгүй нэвтрэх эрхээр хангах нь хамтын нийгэмлэгүүд болон хувь хүмүүст эрх чөлөө, хөгжил дэвшилд хүрэхэд нь тусламж болохоос гадна тэдгээрийн хөгжилд нөлөөлдөг. 

	- Мэдээллийн урсгалд учирч буй саадыг арилгах, ялангуяа тэгш бус байдал, ядуурал мухардмал байдал бий болоход нөлөөлөх тийм саад бэрхшээлийг нэн даруй шийдвэрлэж байх ёстой гэж заасан байна. 

	 

	Номын сан болон мэдээллийн байгууллагууд нь өөрчлөлтийг байнга мэдэрч, хүмүүсийг дэлхийн мэдээллийн нөөцтэй холбогч, хүмүүсийн эрэлхийлэн буй санаа, уран бүтээлийн үр дүн зэрэгтэй холбож өгөх байгууллага юм. 

	Номын сан болон мэдээллийн байгууллагууд нь мэдээллийн бүхий л хэрэгслийг ашиглан хүмүүний оюун ухааны мэдлэг хийгээд олон талт соёлын сан хөмрөгт хүрэх бүхий л бололцоог олгодог. 

	Дэлхийн интернэт сүлжээ нь хувь хүний мэдлэг боловсролоо дээшлүүлэх, соёл боловсролоо ахиулах, алслагдмал хийгээд том хот сууринд оршин буй хувь хүмүүс болон хамтын нийгэмлэгүүд олон улсын хэмжээний эдийн засаг, ардчиллын үйл ажиллагаанд оролцох адил тэнцүү бололцоог олгодог байна. 

	Хүн бүхэн өөрийн сонирхол, мэдлэг боловсрол соёлын өвөө интернэтээр нийтийн хүртээл болгох боломжтой. 

	Номын сан болон мэдээллийн байгууллагууд нь нэвтрэх гол арга замаар хангах үүрэгтэй. Номын санчид нь хэрэглэгчийг мэдээлэл болон мэдээллийн нөөцтэй, интернэт ба цахим мэдээтэй хэрхэн үр дүнтэй чанартай ажиллах талаар заавар зөвлөгөө өгөх үүрэгтэй. 

	Тэд найдвартай, чанартай мэдээллийн сүлжээтэй байнга танилцаж үүнээс олсон мэдлэг, туршлагаа хүүхэд залуучуудыг хамруулан мэдээлэлд нэвтрэх туслалцааг үзүүлж байх үүрэгтэй. 

	Түүнээс гадна хөдөөд мэдээллийн технологийг нэвтрүүлэх зорилготой уялдуулан дэлхийн 33 хэл дээрх олон улсын хүүхдийн онлайн дижитал номын сангийн монгол хувилбарыг хөдөөгийн зарим сургуульд туршин нэвтрүүлэх ажлыг БСШУЯ, Дэлхийн банк, Хөдөөгийн боловсролыг дэмжих READ төслийн хүрээнд 2007-2010 он хүртэл хэрэгжүүлсэн юм. 

	Энэхүү дэлхийн хүүхэд бүрд зориулагдсан онлайн номын санг (international childer's disital library) АНУ-ын Мэриландийн Их Сургуулиас эрхлэн ажиллуулдаг бөгөөд монгол хувилбарт 245 ширхэг номыг бүрэн эхээр нь Монголын Хүүхдийн номын ордон хариуцан оруулсан билээ. 

	Иймээс хөдөө, орон нутаг гэлтгүй хилийн чандад амьдарч байгаа хүүхэд багачууд маань www.read.mn хаягаар зочилж эх хэлээрээ хүүхдийн зохиол бүтээлтэй танилцах өргөн боломж нээгдээд байна. Энэ веб сайт нь энгийн ба газарзүйн гэсэн 2 хайлттай бөгөөд маш энгийн, хэрэглэхэд хялбар билээ. 

	 


2. 5. СОЁЛ ОЛОН НИЙТ, МЭДЭЭЛЭЛ АРГАЗҮЙН АЖИЛ НЬ ХҮҮХДИЙН УНШЛАГЫГ УДИРДАХ

	 

	Монголын хүүхдийн номын ордон байгуулагдсанаар хүүхдийн уншлагыг удирдахад томоохон үүрэг гүйцэтгэгч төв болон ажиллаж байна. Ингэхдээ онол практикийн ач холбогдолтой олон асуудлыг авч хэлэлцэхээс гадна нийт уншигчдад нээлттэй хүргэх үүднээс зохион байгуулдаг соёл олон нийтийн ба мэдээлэл сурталчилгааны ажлаар дамжуулан улсын хэмжээний хүүхдийн уншлагыг удирдан зохион байгуулж буй. Ийм зориудын зохион байгуулалтай ажлыг дараах төрөлд хуваан үзэж болно. Үүнд:

	1. Сургалт судалгаа

	2. Зохиолч уншигчийн уулзалт

	3. Номын баяр (Олон улсын хүүхдийн номын баяр буюу жил бүрийн 4-р сарын 2-н Х. К. Андерсений төрсөн өдрөөр/

	4. Номын үзэсгэлэн яармаг

	5. Бичиг соёлын хишиг өдрөөр: Үндэсний бичиг үсгийн улсын уралдаан

	6. Шилдэг ном, шилдэг уншигч шалгаруулах сүлд модны наадам зэрэг соёл олон нийт, мэдээлэл сурталчилгааны ажлуудыг зохион байгуулдаг. 

	 

	1. Сургалт: 

	Хүүхдийн номын ордон нь Ерөнхий боловсролын сургуулийн номын сангийн заах аргазүйн төв мөн. Иймээс сургуулийн номын санчдад номын сангийн анхан шатны ажлын чиглэлээр сургалтыг зохион байгуулдаг. Энэ сургалтаар сургуулийн номын санчид номын сангийн мэргэжлийн чиг баримжаатай болж, сургуулийн номын сангийн ажлыг удирдан явуулж, уншигч үйлчлүүлэгчдэд номын сангаас үзүүлэх соёл олон нийтийн ажлыг мэргэжлийн түвшинд зохион байгуулах болно. 

	 

	2. Зохиолч уншигчийн уулзалт: 

	Ямар нэг тодорхой асуудалд түшиглэн уншигч үйлчлүүлэгчдийн анхаарлыг чиглүүлж мэдлэг боловсролын хүрээг өргөтгөж, тэдэнд хүмүүнлэг, оюунлаг хүмүүжил олгох ном хэвлэлтэй нөхөрлөх дур сонирхлыг дээшлүүлэхэд номын сангаас зохиох хамгийн ашигтай хэлбэр юм. Зохиолч уншигчдын уулзалтыг шинжлэх ухааны бүх төрлийн ном, товхимол тогтмол хэвлэлээс аль сонирхолтой сэдвээр явуулж болох боловч явуулах сэдэв нь цаг үеийн шаардлагатай ажлуудтай нягт уялдсан байвал илүү ашигтай байдаг. 

	 

	3. Номын баяр: 

	Номын баярт зориулж төрөл бүрийн үйл ажиллагаа явуулдаг нь уншигч хүүхдүүдийг номд дуртай,сонирхолтой болгох, гадаад дотоодын алдарт хүүхдийн зохиолчдын уран бүтээлтэй танилцуулах зэрэг олон талын ач холбогдолтой. Жил бүрийн 4-р сарын 2-ны өдрийг Дэлхий дахинаа Олон Улсын хүүхдийн номын баяр болгон үлгэрийн их хаан Дани улсын их зохиолч Х. К. Андерсений мэндэлсний өдрөөр тэмдэглэдэг уламжлалтай билээ. Манай орны хүүхэд багачууд “Ямх охин”, “Нугасны муухай дэгдээхэй", “Чүдэнз худалдагч охин” зэрэг их зохиолчийн гайхамшигт үлгэрүүдийг амтархан уншсаар ирсэн. Энэхүү номын баярыг манай Хүүхдийн номын ордон 2003 онд анх Х. К. Андерсений 200 насны ойгоор нь тэмдэглэж эхэлсэн. Энэ баяраар Ардын жүжигчин, дуурь бүжгийн эрдмийн театрын дуучин Жамьянжав гуай Х. К. Андерсений дүрд хувирч хүүхэд багачуудыг гайхшируулсан билээ. Мөн үлгэрийн баатруудаар дүрийн тоглолт, гар зургийн уралдаан, зохиогчийн монгол, орос, англи, герман, япон хэлний номын үзэсгэлэн, “Чүдэнз худалдагч охин" үлгэрээр жижиг хэмжээний хөдөлгөөнт кино эвлүүлэн гаргах зэрэг олон төрлийн ажлуудыг зохион байгуулсан. 

	Манай хамт олон 2010 оны Хүүхдийн Номын баярыг “Номын өргөөгөөр” өдөрлөг хэлбэрээр тэмдэглэсэн. Энэ өдөрлөгийн үйл ажиллагаанд ХНО-ны хамт олон Солонгос улсын Койко байгууллагын сайн дурын гишүүн Пак Ча Ёнь оролцсон. Мөн Койкогийн сайн дурын гишүүнтэйгээ хамтран 5-р сарын 4-7-ны хооронд хүүхдийн номын ордны танхимуудад уншлагын 7 хоног аяныг зохион явуулсан. 

	Өдөрлөгийн үеэр хүүхэд залуусыг номын сантай танилцуулах, ном унших соёлын тухай, танхимуудын шилдэг номыг номын санчид өөрсдөө танилцуулж, уншигчдын талархлыг хүлээсэн сайхан ажил болсон. Мөн энэ үеэр хүүхдийн зохиолч О. Сундуй, Н. Мандал, Г. Ганболд нар уншигчидтай уулзалт зохион байгуулсан. Зохиолч уншигчийн уулзалтаар зохиолчид хүүхэд багачуудад 4 мөрт шүлэг уншиж, шүлгээр нь зураг зуруулсан. Энэ зураг зурах уралдаанд бага насны 20 хүүхэд, ахлах дунд насны 25 хүүхэд оролцсон. Уралдаанд түрүүлсэн хүүхдүүдийн гар зургаар үзэсгэлэн гаргаж нийт уншигчдад 14 хоног сурталчилсан. 

	 

	 


Хүүхдийн зохиолч, нийтлэлч, утга зохиолын шүүмжлэгч Доктор (РH. D), Профессор Ч. Аръяасүрэнгийн уран бүтээлийн үзэсгэлэнгийн нээлтийн хөтөлбөр

	Улаанбаатар хот 

	2010-04-05

	 

	Хөтлөгч: Хүүхэд багачууд нийт уншигчдад зориулж ном зохиол бүтээнэ гэдэг эрхэм нандин үйлс билээ. Хүүхдийн номын ордон оюун ухааны уурхай болохын хувьд туурвин бичигчдийн бүтээлийг нийт уншигчдадаа дэлгэн харуулж байдаг юм. 

	Энэ удаа бид Хүүхдийн зохиолч, нийтлэлч, утга зохиолын шүүмжлэгч Доктор (Рh.D), Профессор Ч. Аръяасүрэнгийн тавь гаруй жилийн хөдөлмөрөөр бүтсэн уран бүтээлээс үзүүлж байна. 

	Өнөөдрийн энэхүү арга хэмжээнд: ХНО-ны захирал Д. Оюунбилэг, Үндэсний номын сангийн дэд захирал Д. Бямбасүрэн, Хүүхдийн зохиолчдын Пен төвийн тэргүүн О. Сундуй, Хүүхдийн зохиолчдын төлөөлөл оролцож байгааг хэлэхэд таатай байна. 

	Зохиолчийн уран бүтээлийн үзэсгэлэнг нээж Хүүхдийн номын ордны захирал Д. Оюунбилэг үг хэлнэ. 

	Хөтлөгч: Хүүхдийн зохиолчдын Пен төвийн тэргүүн О. Сундуй үг хэлнэ. 

	Хөтлөгч: Зохиолч бүрийн анхны уран бүтээл нь шүлгээр эхэлдэг билээ. Түүний нэгэн адил зохиолч анхныхаа шүлгийн түүврийг Галуун цуваа нэртэйгээр 1961 онд хэвлүүлсэн билээ. 

	Энэхүү шүлгийн түүвэрт нь орсон “Тэмээ” шүлгийг БЗД-ийн 8-р цэцэрлэгийн Х. Болор-Эрдэнэ уншиж, “Ботго” дууг дуулж та бүхнийг сонорыг мялаана. 

	Хөтлөгч: СБД-ийн сургуулийн ангийн сурагч Б. Батнягт зохиолчийн “Эрвээхэй” шүлгийг уншина. 

	Хөтлөгч: Зохиолчийн уран бүтээлийн үзэсгэлэн энэ танхимд 14 хоног гарах тул өргөнөөр үзэж танилцахыг урьж байна. 

	 

	 

	Номын үзэсгэлэнгийн талаарх хэвлэл мэдээллийн хуудас

	Улаанбаатар 

	2010-04-08

	Хүүхдийн нэрт зохиолч, нийтлэлч, утга зохиолын шүүмжлэгч Доктор (Рh.D), Профессор Ч. Аръяасүрэнгийн уран бүтээлийн үзэсгэлэн хүүхдийн номын ордонд 2010-04-06-нд нээгдэн 14 хоног гарч хүүхэд багачуудад сурталчилсан. 

	Уг үзэсгэлэнд тавиад жил хэвлүүлсэн номууд, сонин хэвлэлд 

	нийтлүүлсэн өгүүллүүд, зохиолчийн амьдрал үйл ажиллагааг харуулсан гэрэл зургууд зэрэг гурван хэсгээс бүрдсэн. Мөн ТV-9 телевизэд Ч. Арьяасүрэнгийн уран бүтээлийн үзэсгэлэнгийн талаар ярилцлага өгсөн. 

	Хүүхдийн номын ордны ном зүйч С. Тунгалаг 

	 

	 

	Олон Улсын Хүүхдийн эрхийг хамгаалах өдөрт зориулсан хөтөлбөр 
 

	Хөтлөгч: Хүүхдийн Номын Ордны хамт олны хамт олонтой хамтран хүүхдийн баярыг тэмдэглэж та бүхнийг баярлуулахаар Вlack Morgon inc компани Молор судар” хэвлэлийн компанийн хамт олон мөн бидэнд номын дээжээсээ гардуулах Хүүхдийн зохиолч О. Сундуй, Мөнхбат, Энхбаяр Монгол Улсын гавьяат багш Түвшинтөгс нар хүрэлцэн ирснийг та бүхэндээ дуулгахад таатай байна. Ингээд Монголын ирээдүй болсон хүүхдүүд та бүгдийнхээ нэрийн өмнөөс хүрэлцэн ирсэн ах эгч нартаа баярласан талархсанаа илэрхийлье. 

	Олон Улсын Хүүхдийн эрхийг хамгаалах өдөрт зориулсан баярын үйл ажиллагааг нээнэ үү хэмээн ХНО-ны захирал Д. Оюунбилэг таныг тайзнаа урья. 

	Өнөөдрийн хүүхдийн баяр дээр баяр нэмэхээр ХНО-ны уншигч “Зээ” морин хуур сургалтын төвийн сурагч Б. Баяр-эрдэнэ Жонон, Буйлган шарын явдал” морин хуурын ая тоглон сэтгэлийн түрлэг өргөж байна. 

	Хөтлөгч: Мөн Бяцхан уран бүтээлч 9 настайдаа "Хэний ч мэдэхгүй ордон” номоо гаргасан Батжаргалын Нэмүүцэцэгийг тайзнаа урьж байна... 

	Хөтлөгч: 

	Зуны сарын эхэн 

	Зургаан сарын нэгэн

	Хүүхэд бүхний баяр

	Хөгжилтэй сайхан өдөр

	Монголын үрс маш олон болох болтугай

	ICE ТОР-ийн ах нар нь хүүхдүүд та бүхэнд баяр хүргэхээр иржээ. 

	Хөтлөгч: Өнөөдрийн энэ ажилд Баянзүрх дүүргийн Бадамлянхуа асрамжийн төвийн хүүхдүүд, хүүхдийн номын ордны уншигчид оролцож байгаа юм. Ер энэ дэлхийн бүх хүүхдүүдэд энхрий дулаан үг, хайр халамж чухал. Иймээс бид хүүхдийн баяраар хүүхдүүдийг баярлуулахад томчууд бид байх ёстой гэж бодож байна. Иймээс хүүхдийн баяр бол хүн бүхний баяр билээ. 

	Хүүхдийн зохиолчид маань өөрсдийнхөө уран бүтээлийн дээжээс толилуулахаар хүрэлцэн иржээ. 

	Хүүхдийн зохиолч Б. Энхбаяр: "Мөрөөдөл”, "Нар” шүлгээ уншиж толилуулсан. 

	Хөтлөгч: Хүүхдийн номын ордны хамт олон хүүхэд та бүгдийг номын далайд аялан, эрдэм мэдлэгтэй эх орондоо эхийг бүтээх, боловсон хүчин болоорой хэмээн ерөөж, оюун ухаан тань тэнгис далай мэт уншсан номын тань тоо одноос олон болох болтугай гээд өнөөдрийн баярын үйл ажиллагааг өндөрлөж байна. 

	2010-06-01-ний Хүүхдийн баярын нээлт

	ХНО-ны хамт олон Бадамлянхуа асрамжийн хүүхдүүдэд ном бэлэглэв

	“Ном” хөтөлбөрийн хүрээнд “Ном унших” аян эхэллээ

	Улаанбаатар хот 

	2010-06-10

	 

	АНУ-ын 4-Н (Фоор эйч) хүүхдийн хөгжлийн хөтөлбөрийг Монголд хэрэгжүүлэх Монголын 4-Н хүүхдийн байгууллагаас сурагчдын зуны амралтад зориулж “Ном унших” аяныг зарлаж Улаанбаатар хотын номын санчдын дунд Хүүхдийн номын ордонд 6-р сарын 11-ны өдөр семинар зохион байгууллаа. 

	Семинарын зорилго нь хүүхдүүдийг олон ном уншуулахад номын санчдын оролцоог өрнүүлэхэд чиглэсэн. 

	“Номын Анд” уралдааныг 2010 оны 6-р сарын 20-ноос 8-р сарын 20-ныг хүртэл, 2013 оны 2-р сарын 15-наас 4-р сарын 9-н хүртэл хугацаанд тус тус Хүүхдийн Номын Ордны хамт олонтой хамтран сурагчид, тэдэнд туслан удирдах хүмүүс, номын санчдын дунд зарласан билээ. 

	Уралдаанд хүүхдүүд Монгол болон Англи хэлээр ном уншиж, тэмдэглэл хөтлөн, чанартай бүтээл хийсэн сурагчдыг болон тэднийг олноор хамруулан идэвх зүтгэл гаргасан шилдэг номын санч, сайн дурын удирдагч хүмүүсийг шалгаруулна. 

	Эцэг эх, багш, оюутан залуус зэрэг хүмүүс нь багийг зохион байгуулж удирдагчаар оролцох боломжтой. Энэхүү мэдээлэл (Зууны мэдээ 2010-06-16, № 140, 141. -тал15) дугаарт нийтлэгдсэн. Энэхүү уралдаан жил бүр явагддаг юм. Уралдаанд оролцогчдын заавал унших номын жагсаалт Үүнд:

	 

	Заавал цээжлэх 10 шүлгийн жагсаалт (бүх нас)

	1. Д. Нацагдорж. Миний нутаг

	2. Б. Ринчен. Монгол хэл

	3. Ц. Дамдинсүрэн. Хоёр настай Ро

	4. Ч. Чимид. Би монгол хүн

	5. Б. Явуухулан. Би хаана төрөө вэ?

	6. М. Цэдэндорж. Морин хуур

	7. Д. Пүрэвдорж. Тусгаар тогтнол

	8. П. Бадарч. Есөн эрдэнийн орон

	9. Б. Лхагвасүрэн. Ижийтэйгээ байхад баян байсан

	10. О. Дашбалбар. Амьдадаа бие биеэ хайрла хүмүүс ээ

	 

	Заавал унших 13 үлгэр (бүх нас)

	1. Долоон бор оготно

	2. Өнчин цагаан ботго

	3. Бар унасан хулгайч

	4. Ухаант туулай

	5. Болдоггүй бор өвгөн

	6. Хараацай хэдгэнэ хоёр

	7. Цуутын цагаагч гүү

	8. Хонь ямаа хоёр

	9. Эвтэй дөрвөн амьтан

	10. Шаазгайн үлгэр

	11. Нохой муур хулгана гурав

	12. Гурван тоорой

	13. Тэмээ үнсэн дээр хөрвөөх болсны учир

	 

	Заавал унших 10 зохиолын жагсаалт (дунд нас)

	1. Цаасан шувууны үлгэр

	2. Эрдэнийн сан Субашид

	3. Оюунтүлхүүр

	4. Монголын нууц товчоо

	5. Д. Нацагдорж. Хөдөө талын үзэсгэлэн

	6. Б. Ринчен. Заан залуудай

	7. Д. Намдаг. Хөгшин чоно ульсан нь

	8. Ч. Лодойдамба. Шаргачин өгүүллэг

	9. С. Эрдэнэ Өвгөн шувуу өгүүллэг

	10.Л. Түдэв. Хорвоотой танилцсан түүх

	 

	Уншвал зохих хүүхдийн 10 зохиол (бага ба дунд нас)

	1. Д. Цэвэгмид. Хун шувуу бодон гахай хоёр

	2. Галуу дагасан гайхамшигт аян, Орчуулсан Б. Ринчен

	3. Д. Содномдорж. Норовын намтар, Жигмэд Тогмид хоёр

	4. Д. Гармаа. Хөгжөөнтэй туужууд

	5. Ш. Гаадамба. Багын явдал

	6. Ш. Цэнд-Аюуш. Адтай Мятав

	7. Ч. Арьяасүрэн. Сүүлэнхүү, Өөдөсхөнхүү, түүний нөхөд

	8. С. Цэдэндорж, Д. Дашдооров, Т. Нацагдорж. Гурван найз кино зохиол

	9. П. Хорлоо. Алт мөнгөн хоёр

	10. Ж. Дашдондог. Чулуун домог

	 

	Уншвал зохих 10 шүлэг, найраглалын жагсаалт (ахлах нас)

	1. Бахарайн Цогт хунтайж - Цогтын хадны шүлэг

	2. Д. Равжаа. Хурмаст тэнгэр

	3. Д. Нацагдорж. Алс газар сурахаар одогч 

	4. Ч. Лхамсүрэн. Хүрэн морь найраглал

	5. Ц. Цэдэнжав. Миний нутаг найраглал

	6. Ш. Сүрэнжав. Ерэн баатрын дууль

	7. Ч. Явуухулан. Тэхийн зогсоол

	8. Ж. Бадраа. Халуун элгэн нутаг

	9. Д. Пүрэвдорж. Сэгс цагаан богд

	10. Р. Чойном. Сүмтэй будрын чулуу

	 

	Уншвал зохих 10 өгүүллэг, тууж, романы жагсаалт (ахлах нас)

	1. С. Буяннэмэх. Алсыг зорьсон алтан загас (тууж)

	2. Ч. Лодойдамба. Тунгалаг тамир роман

	3. Д. Нацагдорж. Шувуун саарал өгүүллэг

	4. Д. Намдаг. Үрэгдсэнийг хүлээгч (өгүүллэг)

	5. С. Эрдэнэ. Хулан Цамба хоёр

	6. Л. Түдэв. Эрхий дарам зай (өгүүллэг)

	7. Н. Наваан-Юндэн. Соёл эрдэнэ роман

	8. Б. Ринчен. Их нүүдэл роман

	9. С. Дашдооров. Говийн өндөр роман

	10. Д. Маам. Газар шороо

	 

	Сонгон унших гадаадын 10 үлгэр (бага нас)

	1. Ах дүү Гриммийн үлгэрүүд

	2. Х. Х. Андерсен. Нугасны муухай дэгдээхэй

	3. Ш. Перо. Улаан малгайт

	4. Ш. Перо. Гуталт муур

	5. А. С. Пушкин. Алтан загасны үлгэр, Орч. Ц. Дамдинсүрэн

	6. Цагаан буга (Латви ардын үлгэр), Орч. Т. Содномдаржаа

	7. П. Ершов. Бөгтөртэй морьхон

	8. Л. Толстой. Алтан түлхүүр буюу Буратиногийн адал явдал

	9. Э. Распе. Мянгуужинд тохиолдсон явдал

	10. С. Томпсон. Чин зоригт адгуусны үлгэр

	 

	Уншвал зохих гадаадын хүүхдийн 13 зохиол (бага, дунд нас)

	1. Л. Толстой. Нар салхи хоёр өгүүллэг

	2. К. Чуковский. Доктор Ай Болит

	3. Д. Родар Чиполинад тохиолдсон явдал

	4. А. Линдгрен Карлсон ба жаалхүү

	5. Н. Носов. Үл мэдэх ба түүний нөхөд

	6. Щ. Салтыков. Хэтэрхий мэргэн жараахай өгүүллэг 

	7. Ч. Диккенс, Давид Копперфильд роман

	8. Марк Твейн. Жонон гуйлгачин хоёр 

	9. А. Гайдар Чук, Гек хоёр. Орч. Г. Аким

	10. Э. Хемингуэй Өвгөн тэнгис хоёр тууж

	11. Анна Франкийн өдрийн тэмдэглэл

	12. Д. Дефо. Робинзон Крузо

	13. Ж. Свифт Гулливерийн аялсан түүх

	 

	Сонгон унших гадаадын 10 тууж, романы жагсаалт (ахлах нас)

	1. Жюль Верн. Усан доор хорин мянган бээр аялсан нь

	2. Александр Дюма. Шадар 3 цэрэг

	3. Жэйк Лондон. Мартин Иден

	4. Майн Рид. Морь унасан толгойгүй хүн

	5. Барсан хэвнэгт баатар

	6. Борис Пастернак. Доктор Живаго

	7. Маркес Г. Г. Зуун жилийн ганцаардал

	8. Т. Уэлсс. Үл үзэгдэгч хүн

	9. А. Шолохов. Дөлгөөн Дон роман

	10. Н. Гоголь. Тарас Бульба хоёр тууж

	 

	Ном хөтөлбөрийн тухай

	- Монгол хэл, Монгол бичиг, уран зохиол, гадаад хэлний сургалтыг дэмжин сурагчдын унших, цээжлэх, бичих, ярих чадварыг сайжруулах, хүүхдийг номд дуртай болгох, улмаар номыг шимтэн сонирхож, оюун ухаандаа (Неаd) ойлгож тогтоох, сэтгэж унших оюун сэтгэлгээг хөгжүүлэх үүднээс саруул ухаанаар сэтгэж суралцах “Ном” -ын аяныг өрнүүлнэ. 

	- Монгол ахуй, зан заншил, соёлын өв, эх хэлний ариун нандин чанарыг эрхэмлэн дээдэлж номыг хайрлах, улмаар хамт олон, нийгэм, эх орон, эх дэлхийгээ зүрх сэтгэлээрээ (Heart) хайрлах сэтгэлгээг номоор дамжуулан төлөвшүүлэх үүднээс чин сэтгэлээсээ уншиж суралцах “НОМЫН СОЁЛ”-ыг түгээх ажлыг номын аянаар өртөөлөн өрнүүлнэ. 

	- Сурагч, эцэг эх, багш, сургуулийн хамтын ажиллагааг сайжруулах, улмаар гэр бүл, хамт олон, ард түмэн, даян дэлхийн хүн зонд өгөөмөр сэтгэл, тусч гараараа (Hand) туслан дэмжих энэрэнгүй үзлийг номын соёлоор холбох үүднээс бусдад туслан суралцах “НИЙГЭМ” -ийн ажлыг зохион явуулна. 

	- Ном унших, номыг хайрлах, туслах сэтгэлгээ төрж улмаар эвсэг хамт олонтой, эрүүл саруул нийгмийн өөртөө итгэх итгэлтэй иргэн болж төлөвших (Heart) бадрангуй үзлийг хөгжөөх үүднээс Хамгийн шилдгийг бүтээх (To take the best Better ) уриалгын дагуу биеэрээ хийж суралцах (Learning by doing) явдлыг урамшуулан дэмжинэ. 

	 

	“НОМЫН АНД” уралдааны зорилго:

	Хүүхэд багачуудыг номд дуртай болгох, ном унших хүсэл сонирхлыг нь төрүүлэх, номыг хайрлах сэтгэлгээнд сургах, номоор дамжуулан амьдралын арга ухааныг олж авахад туслах, унших чадварыг сайжруулах, цаашдаа жил бүр уламжлал болгон зохиох зорилгыг тус аян агуулна. Ном унших аяны хүрээнд зуны амралтаараа хэн хамгийн олон номыг бүтээлчээр унших вэ? Уралдааныг зарлаж байна. 

	Уралдааны хамрах хүрээ: Уралдаан үндсэн 4 насны ангилалтайгаар явагдана. Үүнд:

	Өсвөр бага нас (5, 6, 7, 8)

	Сургуулийн бага нас (9,10, 11)

	Сургуулийн дунд нас (12, 13,14)

	Сургуулийн ахлах нас (15, 16,17)

	Ангилал бүрд багаар болон ганцаарчлан оролцож болно. 5-аас дээш тооны хүүхдүүд өөрсдийн хүсэлтээр баг үүсгэн оролцох ба насанд хүрсэн нэг удирдагчтай байна. Удирдагч нь эцэг эх, номын санч, багш, оюутан, сайн дурын хүмүүс байж болно. 

	 

	“НОМЫН АНД” уралдаанд оролцох журам:

	Удирдагч болон номын санч нь оролцогч хүүхдүүдийн бүртгэл, зохион байгуулалтыг хариуцан тэдний талаарх тайлан мэдээллүүдийг 4Н төвд ирүүлнэ. Ном унших аяныг дүгнэхэд нийт сурагчдын бүтээлээр үзэсгэлэн гаргаж оролцоно. Сурагчид жагсаалтад орсон номоос уншиж, номынхоо тухай тэмдэглэл заавал хөтөлнө. Хүүхдүүд номыг монгол ба англи хэл дээр унших боломжтой. 

	Шалгаруулалт:

	1. 4Н номын клубийн үндсэн зарчмын дагуу:

	- Уншсан номынхоо талаар тэмдэглэл хөтлөх 

	- Багийн бүх гишүүд тогтмол оролцох

	- Тухайн номыг багийн гишүүн бүр уншсан байх

	2. Бүтээлч үйл ажиллагаа:

	- Бяцхан ном хийх

	- Зурагт хуудас хийх

	- Зохион бичлэг, эсээ бичих 

	- Багаараа жүжигчилсэн тоглолт бэлтгэх

	- Бүтээл (зураг, гар урлал)

	- Жагсаалтад орсон шүлгээс цээжилсэн байх 

	- Алдартай зохиолч, хүмүүсийн намтартай танилцах 

	 

	зэрэг хүүхдийн номын ордноос хүүхэд, залуусын дунд, тэдний нас сэтгэхүйн онцлогт тохируулан олон шинэлэг ажлыг зохион байлснаар 2013 оны байдлаар 5192 уншигчдад үнэмлэх нээж, 78076 ирцэд 152142 ном, сонин сэтгүүл, аудио визуль материал олгож үйлчилсэн байна. Энэхүү тоо баримтаас харахад жил ирэх тусам уншигч үйлчлүүлэгчийн тоо улам өсөж байгаагийн хүүхэд багачуудыг ном унших хүсэл сонирхолтой, номын санд ирэх дуртай болгоход гол ажлаа чиглүүлэн ажиллаж байна. 

	 


Гуравдугаар бүлэг. ГАДААД ОРНЫ НОМЫН САНГИЙН ХҮҮХДИЙН УНШЛАГЫГ УДИРДАХ ЗАРИМ АРГА

	 

	3. 1. АМЕРИКИЙН НЭГДСЭН УЛСЫН ХҮҮХДИЙН УНШЛАГЫГ УДИРДАХ ЗАРИМ АРГА

	 

	Дэлхийн хоёрдугаар дайны дараа номын сангаас хүүхэдтэй ажиллах ажиллагаанд их өөрчлөлт гарсан жилүүд гэж хэлж болох юм. Телевиз бий болсноор хамгийн их анхаарал цаг зав шаарддаг ажил нь телевиз болж хүүхдүүд байтугай эцэг эхчүүд ч түүнийг сайн сайхан амьдрал мэдээллийн эх сурвалж гэж үзсэн. Гэвч удахгүй телевиз нь ямар ч тохиолдолд номыг орлож чадахгүй, хоосон өндгөн толгойт өсвөр үеийнхэн бий болох нь гэдгийг ойлгож мэдэрсэн. 1956 онд ерөнхийлөгч Д. Эйзенхуэр Номын сангийн үйлчилгээний тухай баримт гарган баталж анхан шатны болон дунд сургуулийн төсвийг төрөөс хариуцахаар болсон байна. Америкийн номын сангийн холбооны үндэсний зөвлөлийн ажлын үр дүнд 1965 онд анхан шатны болон дунд боловсролын тухай баримт бичиг батлуулж сургуулийн номын сангуудын фондын шинэчлэлт үйлчилгээний ажлыг нь сайжруулахад зориулан 100 сая долларын хөрөнгө шийдэж өгсөн байна. Сургуулиас гадуур завсардаж байгаа хүүхдүүдийн асуудлыг шийдвэрлэхэд 1964 онд баталсан эдийн засгийн боломжийн тухай баримт бичиг багагүй үүрэг гүйцэтгэжээ. Энэхүү актын дагуу ядуу эдийн засгийн боломж муутай гэр бүлийн хүүхдүүдийн боловсролын асуудал сургуулийн өмнөх насны хүүхдүүдийн уншлага хүүхдийн номын санчдын сургалт хүүхдийн уншлагад номын сангаас хийж болох ажлуудын талаар тусгагдсан байна. 1968 оноос эхлэн хичээлийн бус цагаар хүүхдийн номын сангууд хүүхдүүдтэй хэрхэн ажиллах вэ, сургуулийн амралтын үеэр хэрхэн зохистой уншлагыг зохион байгуулах вэ? зэрэг асуудлууд анхаарал татах болжээ. 

	1991 онд цагаан ордонд номын сан болон мэдээллийн үйлчилгээ сэдэвт бага хурал болж хүүхдийн номын сангийн талаарх асуудал хуралд оролцогчдын хамгийн их анхаарлын төвд байж том хэмжээний төсөл боловсруулсан нь дэмжигдсэн байна. Сүүлийн арваад жилд нийгэм бүхэлдээ номын сангийн үйлчилгээг зөвхөн сайн зүйлээс гадна ямар их боловсрол олж болох оюуны ертөнц вэ? гэдэг дээр зөвшөөрөн анхааран үздэг цаг болсон юм. Иймд асар хурдтайгаар хөгжиж байгаа хүүхдийн сэтгэхүйг зөв удирдан мэдэх гэсэн зүйлүүдийг нь цаг алдахгүйгээр хүргэж байх асуудал нь номын сангуудын эрхэм зорилго болж байна. 

	Америкийн номын сангуудын хүүхэдтэй ажилладаг арга ажиллагааны тухай ярихад нэг хүний нэр зүй ёсоор дурсагддаг бөгөөд энэ нь Вирджинии Мэтеус юм. Тэрээр 1958 онд Үндэсний номын сангийн зөвлөлийг байгуулан ажиллуулж ирсэн байна. Түүний санаачилгаар 1997 онд Америкийн номын санчдын холбооны хурал дээр тавигдсан “Хүүхдүүд хүлээж чадахгүй, номын сангууд өнөөдрөөс тэдний эрхийг хамгаалах ёстой” гэсэн илтгэл хэлэлцэгдсэн бөгөөд энэ ажлын хүрээнд Америкийн ном судлалын салбарын тэргүүний мэргэжилтнүүд оролцон “Хүүхдүүд юу хүлээж байна вэ, бид тэдний төлөө юу хийж чадах вэ” гэдэг асуудал боловсруулан цаашид ажиллахдаа анхаарах хэд хэдэн зөвлөмжийг гаргасан байна. Үүнд:

	 

	Харилцаа: 

	Өнөөдөр бид дэлхийн нийгэм, соёл кино урлаг, спортын бүх амьдралын тухай нарийн мэдээлэлтэй байгаа боловч хамгийн ойр байдаг гэр бүлийнхэнтэйгээ төдий чинээ сайн ойртож харилцаж чадахгүй байна. Олон эцэг эх, хүүхдүүдэд тэдний харилцаа маш их дутагддаг. Орчин үед хүүхдүүд найз нөхөдтэйгөө үерхэж тоглоомын талбайд тоглох нь эрс багассан бөгөөд энэ нь тэдний хувьд “хэтэрхий аюултай” эсвэл ганцаараа телевиз үзэх, компьютерын гайхамшгийг ашиглан тоглох илүү сонирхолтой болжээ. 

	Ном болон түүний үүрэг: 

	Ном энэ бол хүүхдийн хүсэл мөрөөдлийг гүйцэтгэгч шидэт зүйл юм. Хүн төрсөн цагаасаа л эхлэн эхийн бүүвэйний аялгуугаар өсч хүмүүждэг. Бүүвэйн дуу нь ардын аман зохиолыг дуун хэлбэрээр хүргэж байгаа шидэт ном юм. Тиймээс хүүхдийг бүр багаас нь номын баатруудтай танилцуулж, мөрөөдлийн далайд умбуулах хэрэгтэй. Мөрөөдөлд автсан хүүхэд бүр цаашаа илүү ихийг мэдэхийг хүсдэг учир улам ихийг унших болно. Питер туулай, Винни Пухыг мэдэхгүй хүүхэд хэзээд ч оюун ухааны хувьд цатгалан бус гэдгийг санаж байх хэрэгтэй. Номын ертөнцөд сэлэгч багачуудын уншлагыг мөн зөв удирдах нь номын сангуудын гол үүрэг мөн. 

	 

	Нөхцөл бололцоо: 

	Энэ нь хүүхдийн номын сангийн үйлчилгээний чухал асуудлын нэг мөн. Хэрэв номын сан нь хүүхдийн амьдралын салшгүй нэг хэсэг мөн гэж үзэж байгаа бол энэ нөхцөлөөр хангах хэрэгтэй. Хүүхэд сурч боловсрох орчноо номын сан хэмээн үзэж тэднийг дэмжиж тусалж хүндэтгэн хүлээн авч байх тийм уур амьсгалыг бий болгохын тулд номын санг анх байгуулахаас нь эхлэх ёстой. Номын сан нь хүүхдийн нүдээр ямар харагдах ёстой вэ?

	Сургуулийн өмнөх насны бага насны хүүхдээ дагуулж ирсэн эцэг эхчүүдийн асуудлыг хэрхэн шийдэх вэ? Хүүхдүүд гэрийн даалгавраа хийх материал ном сурах бичиг хүрэлцээтэй байна уу? Хэд хэдэн хүүхэд хоорондоо ярилцан хичээл хийх боломжтой өрөөг хаана байгуулах вэ? зэргээр эртнээс төлөвлөсөн байх хэрэгтэй. Мөн хүүхдүүдэд номын санч хүндэтгэлтэй хандаж чадсанаар тэдэнд өөрсдийгөө үнэлэх үнэлэмж бий болгоно. Иймээс хүүхдийн номын сангийн үйл ажиллагааг боловсронгуй болгоход 3 чухал хүчин зүйлс шаардлагатай байдаг. 

	Үүнд: 

	1. Байр сууц

	2. Ном хэрэглэгдэхүүн

	3. Хүний нөөц буюу номын санч, багш нар юм. 

	Ном унших үйл ажиллагааг хөхүүлэн дэмжих талаасаа хүний нөөц гэдэг нь нэн чухалд тооцогдоно. 

	 


3.2. СИНГАПУР УЛСЫН ХҮҮХДИЙН УНШЛАГЫГ УДИРДАХ ЗАРИМ АРГА

	 

	Сингапур улсын хүүхдийн номын сангийн зохион байгуулалт:

	Сингапур улсын хүүхдийн номын сангууд нь үндэсний номын сангийн харьяа ажил үйлчилгээгээ явуулдаг ба муж, дүүрэг болгонд тусдаа хүүхдийн номын сангийн цогцолбортойгоос гадна томоохон үйлчилгээний төв дотор хүүхдийн номын сангийн салбар ажилладаг. Эдгээр хүүхдийн номын сан нь бүх ном, сонин сэтгүүл, аудио визуль материалыг төрөл ангиар нь чөлөөт сонголтоор байрлуулсан. Мөн хүүхдийн нас насны онцлогт тохирсон тавиуртай ба түүн дээр хүүхдийг номоо сонгож авахад хялбар ойлгомжтой байлгах үүднээс номын шилний доод талд өнгөөр буюу тусгай таних тэмдгийг тавьж өгч байрлуулсан нь хүүхдүүд өөрсдөө номоо сонгож авч чаддаг байна. Энэ нь нөгөө талаас номын санчид номоо байрлуулахад хурдан байх бөгөөд байрлал нь алдагдсаныг мэдэх боломжтой. Жишээ нь: Хятад хэлний номд ваарын зураг, ургамлын тухай номд ногоон өнгийн таних тэмдгээр ялгаж байрлуулсан байх жишээтэй. Үүнээс гадна хүүхдийн номын сангийн нэг гол хүчин зүйл болох уншигч үйлчлүүлэгчдийн ая тухтай, цэвэрхэн орчныг бүрдүүлж, заавал ширээ сандал тавих шаардлагагүй, тавиур хоорондын зайнд ч суугаад номоо уншихаар зохион байгуулсан нь хүүхэд багачуудын танин мэдэхүйг хөгжүүлэх, мэдлэг боловсролоо бие даан дээшлүүлэх бүхий л боломж нөхцөлийг бүрдүүлсэн. Хүүхдүүд эцэг эх, асран хамгаалагч нартайгаа ирж үйлчлүүлэх боломжтой ба тэдгээрт зориулсан ном, сонин сэтгүүлийг танхимд байрлуулсан байдаг. Мөн номын сангууд нь орчин үеийн техник, тоног төхөөрөмжтэй, дохиоллын системтэй, е-каталогтой (цахим хайлт), ном гэрээр авахдаа уншигч өөрөө уншуулаад гардаг хяналтын компьютертой, төлбөр тооцоо хийдэг машинтай (бүх төрлийн төлбөрийн карт шалгагч машин) 24 цагаар ажилладаг е-киосктой (гэрээр авсан номоо тушаадаг) соёл олон нийтийн ажил явуулдаг тусгай танхимтай, номын санд ирж үйлчлүүлж чадахгүй эмзэг бүлгийн болон оюуны хомсдолтой хүмүүс, эмнэлэгт удаан хэвтэж буй хүмүүс, асрамжийн газрын настнуудад очиж үйлчилдэг6 (номын сангийн зориулалтаар бүрэн тоноглогдсон автобус), томоохон номын сангууд нь 1 давхартаа цайны газартай зэрэг хэрэглэгчийн ая тухыг бүрэн хангаснаас гадна уншлагын танхимд хоол унд идэхгүй, тэр ч бүү хэл бохь зажлахыг хориглосон байдаг. 

	 

	Хүүхдийн уншлагыг удирдах талаар: 

	Сингапур улсын засгийн газраас нь “Уншигч ард түмэн” нэртэй хөтөлбөр гаргаж, 4 жилийн хугацаатай хэрэгжүүлж эхлээд байсан. Энэхүү хөтөлбөрийн дагуу хүүхдийн уншлагыг удирдах олон төрлийн соёл олон нийтийн болон мэдээлэл сурталчилгааны ажлыг зохион байгуулдаг. Үүнд: Чанга уншлага (4 насны онцлогоор), Бяцхан хүүхдийн уншлага, Номын сангийн тойрон аялал (шинэ уншигч хүүхдүүдийг номын сантай танилцуулах), Үйлчлүүлэгчдийн өдөр (жилд нэг удаа), Зохиолчдын баяр, 1000 аавын баяр, Хөвгүүдийн баяр, өдрийн цагаар ажилладаг хүмүүст зориулж оройн зоогт урьж, (идэвхтэн уншигч) шинэ номын талаар ярилцлага хийх зэрэг арга хэмжээнүүдийг зохион байгуулдаг. Номын сангийн үйлчилгээний явц, уншигчдын судалгаанаас харсны үндсэн дээр 1000 аавын баярыг зохион байгуулах болсон жишээтэй. Номын санд ээж нар ихэвчлэн хүүхдээ дагуулж ирдэг учраас энэхүү баярыг хийх болсон. Эдгээр уншлагын баяр болон соёлын үйл ажиллагаа нь хүүхэд багачуудыг ном унших хүсэл сонирхолтой, номын санд ирэх дуртай болгоход гол ажлаа чиглүүлдэг байна. Ингэхийн тулд хүүхдийн нас сэтгэхүйн онцлогт тохирсон номыг сонгон сурталчилна. Хүүхдэд номыг сурталчилж хүргэхдээ номын санчид нь жүжигчин шиг л байдаг. 1 удаагийн чанга уншлагыг хийхдээ тэр насны хүүхдийн онцлогт тохирсон 20-30 ширхэг номоор үзэсгэлэн гаргана. Тэр номоос 1-3 номыг уншиж танилцуулна. Зүгээр ч чанга унших биш ээ. Хүүхдүүдийг хөгжөөж, номын тухай сэтгэгдлийг нь асуун харилцан ярилцаж, сэтгэгдлийг нь бичүүлэхээс гадна ямар нэгэн бодит зүйл бүтээлгэх, цаасаар дүрслэх, зураг зуруулах г. м. тухайн арга хэмжээг аль болох сонирхолтой, үр дүнтэй зохион байгуулдаг. Номын санч чанга уншлагад 7 хоногоос 1 сарын хугацаанд урьдчилан бэлтгэдэг. 

	Бяцхан уншигчдад 1-3 насны хүүхдүүд хамрагдах ба тэд нарт хүнсний ногоо, жимс жимсгэнийн тухай номоор чанга уншлагыг хийхдээ жимсний зурагтай тод өнгөтэй хормогч өмсөж, танилцуулах жишээтэй. 

	Харин 4-6 насны хүүхдүүдэд эрвээхэйн тухай ном уншиж өгнөө гэвэл эрвээхэйг цаасаар бэлтгэчхээд тарааж өгөөд, будуулж, чимэглэлийг өөрсдөөр нь хийлгэдэг. Хүүхдүүдийн өөрсдийн хийж бүтээсэн эрвээхэй дээр нэрийг нь бичээд бэлэглэх зэрэг янз бүрийн аргуудыг хэрэглэн хүүхдийн сэтгэн бодох чадварыг хөгжүүлж, ном унших дуртай болгодог байна. Энэ мэтчилэн хүүхдийн нас сэтгэхүйн онцлогт тохируулан олон ажил зохион байгуулдаг. Номын сан нь үйлчилгээний газар учраас цаг ямагт үйлчлүүлэгчтэйгээ соёлтой боловсон харилцаж, юу мэдэх, юу унших гэж орж ирсэн түүнийг нь олоход тусалж, бүх ажилтнууд нь хүүхэд багачуудыг инээмсэглэж угтдаг. Хүүхэд нэг асуултаа хэдэн удаа ч давтан асууж болох ба тэр болгонд хариултыг нь өгч хэвшсэн байсан. Үүнээс гадна хамгийн чухал шинэ дэвшилтэд үйлчилгээ нь уншигчдад заавал номын санд ирж үйлчлүүлэх шаардлагагүй ажил, сургуулиасаа (интернэт байгаа газраас) мэдээ мэдээллийг ажлын цагаар утас болон цахим хаягаар авдаг.

	 


3. 3. ТАЙЛАНД УЛСЫН ХҮҮХДИЙН НОМ УНШЛАГЫГ ХӨГЖҮҮЛЭХ АСУУДАЛ

	 

	Хүүхдүүдэд ном унших газар, номын сан байхгүй байлаа ч ном таашаах нөхцөлийг бүрдүүлж болдог. 

	 

	Номын хайрцаг. 

	Тайланд хүний зохиосон энэхүү “номын хайрцаг” нь дотроо номын тавиуруудтай. Хайрцгийг түгжсэнээр ном хулгайд алдагдахаас сэргийлэх боломжтой. Сургуулиудад номын хайрцгийг тавьж, номын сан хэлбэрээр ашиглаж байна. 1990 онд Тайландын засгийн газар дунд сургуулиудыг номын хайрцгаар хангаж эхэлсэн бөгөөд сул ангид эсвэл багш нарын өрөөнд байрлуулжээ. Хэрэв багш нарын өрөө байхгүй бол аргазүйн өрөөнд байрлуулдаг. 

	 

	Номын уут. 

	Номын уутыг хүнд ном, хайрцгийн оронд зохион бүтээжээ. 50-60ш ном агуулдаг номын уутыг алс бөглүү тосгон болон уулын сургуулиудад ном зөөхөд хэрэглэдэг байна. Хананд өлгөөд, ангид тавьж, зүлгэн дээр дэлгээд ном уншиж болохуйц зохион бүтээгдсэн байна. 

	 

	Хуучин хоосон анги танхимууд. 

	Сургуулийн шинэ барилга ашиглалтад ороход хуучин хоосон ангид номын санг байрлуулдаг. Номын сангийн үйл ажиллагаа эхлэхээс өмнө номын тавиурт байгаа номуудыг (400-500ш) цэгцэлж, багш нарт сургалт зохион байгуулдаг. Хичээл орохоос өмнө онгойж, хичээлийн дундуур хичээл тарсны дараа ч нээлттэй байна. Зарим сургууль номын санг өөрсдийн сургалтын хөтөлбөрийнхөө нэг хэсэг гэж үздэг. Номын санд ном уншихын зэрэгцээ өөр өрөөнүүдэд үлгэр бие биедээ ярьж, үндэсний тоглоом тоглож, эсээ, зохион бичлэг бичиж, гар урлалаар хичээллэн, дуу дуулж болдог. Иймэрхүү ажлуудыг явуулахад бэлтгэл хангах хүндрэлүүд тохиолдоно. 

	 

	Уншлагын өрөөнөөс номын сан руу. 

	Азийн номын сангийн хорооны дэмжлэгтэйгээр үйл ажиллагаагаа явуулдаг “уншлагын өрөө” нь үүдэндээ НакАrn буюу унших дуртай гэсэн хаягтай. Номын сангаар үйлчлүүлэхийн оронд “Азийн номын сангийн хороо “уншлагын танхим нэртэйгээр ном унших бололцоог гаргаж заавал нүсэр номын сан гэлтгүй хоосон анги танхимыг ашиглан хялбархан явуулах боломжоор хангасан. 

	Уншлагын танхимыг багш нар ажиллуулах боловч зарим үед үйл ажиллагаа нь тогтворжсоны дараа нэрээ “номын сан” болгон өөрчилж болно. 

	Маш олон тохиолдолд анги танхимыг номын сан болгон ашигладаг. 

	- Эрчим хүч байхгүй тохиолдолд модон хана харанхуй мэт санагдана. Үүний оронд бетонон хана гэгээлэг харагдана. 

	- Том хэмжээний сандал ширээтэй бол үлгэр өгүүлэх зай гаргахад хүндрэлтэй байдаг. Тэдэнд бага хэмжээний зай гаргаад хуванцар хавтан тавивал хүүхдүүд газар суугаад ном уншиж болно. 

	- Номоос гадна тоглоом хүүхдүүдийн анхаарлыг татаж номын сан руу авчирдаг. Байнга тоглохоос зайлсхийлгэж, хүүхдүүдийг номын тавиурууд руу аваачин ихэнх цагт нь ном уншуулах

	- Байршил бас уншигчдын тоонд нөлөөлдөг. Сургуулийн захад орших номын сангаас төвд байрлалтай нь олон уншигчидтай байх жишээтэй. Уншигчдын ихэнх нь номын сан хол зайтай бол очихоос татгалздаг. 

	 

	Хүүхдүүдийг номын сан руу хөтөлдөг чухал зүйлс:

	1. Олон төрлийн ном

	2. Соёлын тоглоомуудаар тоглоход нээлттэй байх. Жишээ нь: цаасан нугалаа, эвлүүлдэг тоглоом, зураг зурах г. м. 

	3. Цэцэг навчаар чимэглэсэн сайхан орчин бүрдүүлсэн байх

	4. Хүүхдүүдийн зургаар үзэсгэлэн гаргаж оролцоог нь ил гаргах зэрэг болно.

	Эдгээр улс орнуудын хүүхдийг номын сан руу хөтөлдөг, ном унших дуртай болгох арга хэлбэр нь манай орны номын сан, нэн ялангуяа ерөнхий боловсролын сургуулийн номын сангууд өөрийн ажил үйлчилгээндээ нэвтрүүлж болохуйц арга туршлага юм. 

	 

	Ном болон уншлагатай холбоотой олон улсын тэмдэглэлт өдрүүд:

	3 сарын 21 Олон улсын яруу найргийн өдөр

	4 сарын 2 Олон улсын хүүхдийн номын баяр

	4 сарын 23 Олон улсын номын болон зохиогчийн эрхийн өдөр

	9 сарын 8 Олон улсын бичиг үсэг дэлгэрүүлсэн өдөр

	10 сарын 21 Олон улсын сургуулийн номын санчдын өдөр

	11 сарын 26 Олон улсын мэдээллийн өдөр 

